
УДИРТГАЛ

Хууль тогтоомжийн тухай хуулийн 49 дүгээр зүйлийн 49.3 дахь хэсэгт заасан чиг үүрэгтэй холбогдуулан Засгийн газрын тусгай сангийн тухай хуулийн зарим зүйл заалт буюу 10 дугаар зүйл болон холбогдох бусад зүйл, хэсэг, заалтын хэрэгжилтийн дагаварт Засгийн газрын 2016 оны 59 дүгээр тогтоолын 6 дугаар хавсралтаар баталсан “Хууль тогтоомжийн хэрэгжилтийн үр дагаварт үнэлгээ хийх аргачлал”-ын дагуу үнэлгээг хийв.

Засгийн газрын тусгай сангийн тухай хууль нь 2019 оны 11 дүгээр сарын 23-ны өдөр батлагдсан бөгөөд 2020 оны 01 дүгээр сарын 01-ний өдрөөс эхлэн дагаж мөрдөж эхэлсэн. Энэхүү хууль нь 6 бүлэг, 28 зүйлтэй болно. Засгийн газрын тусгай сангийн тухай хуулийн 10 дугаар зүйл Гэмт хэргийн хохирогчид нөхөн төлбөр олгох сангийн зохицуулалт нь анх 2007 онд Хохирлыг эргэн төлөгдөх нөхцөлөөр барагдуулах тухай хууль, 2006 оны 06 дугаар сарын 29-ний өдөр баталсан Засгийн газрын тусгай сангийн тухай хууль /2019 оны 11 дүгээр сарын 13-ны өдрийн хуулиар хүчингүй болсонд тооцсон/-д 2010 оны 12 дугаар сарын 02-ны өдрийн уг хуулийн нэмэлт, өөрчлөлтөөр орсон болно.

Засгийн газрын тусгай сангийн тухай хуульд өнгөрсөн 5 жилийн хугацаанд Мэргэжлийн болон техникийн боловсрол, сургалтын сан, Цагдаагийн хөгжлийг дэмжих сан, Соёлын бүтээлч үйлдвэрлэлийг дэмжих сан зэрэг нийт 9 сан нэмэгдэж, 2 сан татан буугдаж, зарим сангийн эх үүсвэр, зарцуулалттай холбоотойгоор нэмэлт өөрчлөлт орсон байна. Харин уг хуулийн 10 дугаар зүйлийн Гэмт хэргийн хохирогчид нөхөн төлбөр олгох сантай холбоотойгоор гэмт хэргийн төрлийг нэмэгдүүлсэн өөрчлөлтөөс өөр өөрчлөлт ороогүй байна.

	Энэхүү сангийн хэрэгжилт тэр бүр бүрэн хангагдаж чадахгүй байгаа бөгөөд сангийн зорилго бүрэн биелэгдэхгүй байдаг. Тухайлбал, сангийн эх үүсвэр нь зөвхөн улсын төсвийн хөрөнгө, хандив, тусламж, тусгай сангийн өөрийн үйл ажиллагаанаас олсон орлого, зээлийн хүүгийн орлого, шүүхээс ногдуулсан торгох ялыг биелүүлж, төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө, шүүхийн хүчин төгөлдөр шийдвэрийн дагуу нөхөн төлбөр олгож байгаа гэмт хэргийн гэм буруутай нь шүүхээр тогтоогдсон этгээдээс хохирол барагдуулсан төлбөр орохоор заасан. Энэ санхүүжилтийн эх үүсвэрээс зөвхөн торгуулийн орлого болон хохирлыг нөхөн бүрдүүлэх орлогоос санхүүжиж байгаа нь тэр бүр хохирлыг нөхөн төлөхөд хангалттай бус байна. Гэмт хэргийн хохирол нөхөн төлөгддөг байх зарчим тэр бүр хэрэгжихгүй байдаг. Гэмт хэргийн улмаас хүнд учирсан хохирлыг ялангуяа хүүхдийн амь нас, эрүүл мэндэд учирсан хохирлыг нөхөн төлөхтэй холбоотой харилцааг бүрэн зохицуулж чадаж байгаа эсэх, цаг хугацааны хувьд зорилгодоо нийцэхүйц байдлаар болон бүрэн хэмжээгээр нөхөн төлбөрийг гаргаж байгаа эсэхэд эргэлзээ төрөхөөр байна. Тодруулбал, хуулийн дээрх зохицуулалтыг хэрэгжүүлэх явцад түүний зохицуулалт бодит байдалтай нийцээгүй, тухайн харилцааг зохицуулах боломжгүй, нийгмийн харилцааны өөрчлөлт, хөгжил дэлхийн нийтийн жишгээс хоцорсон, зайлшгүй зохицуулах ёстой харилцааг хамаарч зохицуулаагүй, тэдгээрээс улбаалсан сөрөг үр дагавар бий болсон байна.

Иймд Засгийн газрын тусгай сангийн тухай хуулийн 10 дугаар зүйл буюу Гэмт хэргийн хохирогчид нөхөн төлбөр олгох сангийн эх үүсвэр, зарцуулалт, сангийн удирдлага, тайлагналт, шийдвэр, үндэслэл, хяналтын зохицуулалтын онол, олон улсын болон дотоодын практикт дүн шинжилгээ хийж, гарч байгаа хүндрэл бэрхшээлтэй асуудал, нийгэмд үзүүлж байгаа эерэг, сөрөг нөлөөллийг илрүүлсний үндсэн дээр хууль тогтоомжийг боловсронгуй болгох, үр дүнтэй, онолын зарчим, олон улсын чиг хандлагад нийцсэн хувилбарыг тодорхойлж, зөвлөмж боловсруулахад энэхүү судалгааны ажлын зорилго оршино. Тус зорилгын хүрээнд дараах зорилтыг дэвшүүлж байна. Үүнд:

- Гэмт хэргийн хохирогчид нөхөн төлбөр олгох сангийн эх үүсвэрийн нөөц боломжийг үнэлж, тулгамдсан асуудлыг тодорхойлох, дүгнэлт өгөх,

- Гэмт хэргийн хохирогчид нөхөн төлбөр олгох сангийн эх үүсвэрийг нэмэгдүүлэх, тогтвортой санхүүжилтийн эх үүсвэрийг тодорхойлох, боломжит хувилбарыг санал болгох,

· Гэмт хэргийн хохирогчид нөхөн төлбөр олгох сангийн зарцуулалтыг төрөл дээр дүгнэлт өгөх, оновчтой хувилбарыг зөвлөх,

· Гэмт хэргийн хохирогчид нөхөн төлбөр олгох сангаас олгох нөхөн төлбөр олгох зохицуулалт, шийдвэр гаргах, хяналт тавих асуудал дээр тулгамдсан асуудлыг тодорхойлох, дүгнэлт өгөх, боломжит хувилбарыг тодорхойлох.

Хэрэгжилтийн үр дагаварт үнэлгээ хийх ажил нь төлөвлөлт, хэрэгжүүлэх, үнэлэх, дүгнэх гэсэн үндсэн дөрвөн үе шатаас бүрдсэн болно.































НЭГ.ТӨЛӨВЛӨХ ҮЕ ШАТ

Төлөвлөх үе шатны зорилго нь үнэлгээ хийх хүрээг тогтоож, түүнд тохирсон шалгуур үзүүлэлтийг тодорхойлоход чиглэгдэнэ. Энэ үе шатад дараах арга хэмжээг авч хэрэгжүүлнэ. Үүнд:

· Үнэлгээ хийх шалтгааныг тодорхойлох;
· Үнэлгээ хийх хүрээг тогтоох;
· Шалгуур үзүүлэлтийг томьёолох;
· Мэдээлэл цуглуулах аргыг сонгох.

1.1.Үнэлгээ хийх болсон шалтгаан

Засгийн газрын тусгай сангийн тухай хуулийн 10 дугаар зүйл Гэмт хэргийн хохирогчид нөхөн төлбөр олгох сан болон холбогдох бусад заалтын хэрэгжилтийн үр дагаварт дараах шалтгаанаар үнэлгээ хийлээ:

- Засгийн газрын тусгай сангийн тухай хуулийн 10 дугаар зүйл нь тодорхой төрлийн гэмт хэргийн улмаас хүнд учирсан хохирлыг ялангуяа хүүхдийн амь нас, эрүүл мэндэд учирсан хохирлыг нөхөн төлөхтэй холбоотой харилцааг бүрэн зохицуулж чадаж байгаа эсэхийг тодорхойлох;

- Засгийн газрын тусгай сангийн тухай хуулийн 10 дугаар зүйлийг хэрэгжүүлэх явцад түүний зохицуулалт бодит байдалтай нийцээгүй, тухайн харилцааг зохицуулах боломжгүй, нийгмийн харилцааны өөрчлөлт, хөгжлөөс хоцорсон, зайлшгүй зохицуулах ёстой харилцааг хамарч зохицуулаагүй, тэдгээрээс улбаалсан сөрөг үр дагавар бий болсон;

-Гэмт хэргийн хохирогчид нөхөн төлбөр олгох сангаас гэмт хэргийн хохирогчид цаг хугацааны хувьд зорилгодоо нийцэхүйц байдлаар болон бүрэн хэмжээгээр нөхөн төлбөрийг гаргаж байгаа эсэхийг тодорхойлох;

- Засгийн газрын тусгай сангийн тухай хуулийн 10 дугаар зүйлд заасан Гэмт хэргийн хохирогчид нөхөн төлбөр олгох сангийн зохицуулалт болон холбогдох бусад зохицуулалтыг хэрэгжүүлэх явцад хүндрэл бэрхшээл үүссэн.

Хууль зүй, дотоод хэргийн яам болон Шүүхийн шийдвэр гүйцэтгэх ерөнхий газар, Дотоод хэргийн их сургууль, Монгол Улсын их сургуулийн Хууль зүйн сургуулийн багш нараас Засгийн газрын тусгай сангийн 10 дугаар зүйлийг хэрэгжүүлэх явцад учирч байгаа хүндрэл бэрхшээлийг тодорхойлох, онол, практикийн нийцлийн зорилгоор санал авсан. Дээрх байгууллага, судлаачдаас өгсөн санал, тоо мэдээг нэгтгэн судалж үзэхэд, дараах асуудлыг хөндсөн байна:

1.Гэмт хэргийн хохирогчид нөхөн төлбөр олгох сангийн тогтвортой санхүүжилтийн эх үүсвэртэй холбоотой:

1.1.уг сангийн санхүүжилтийн эх үүсвэрийг нэмэгдүүлэх;
1.2.гэмт хэрэг үйлдэж олсон хөрөнгө орлогыг гэмт хэргийн хохирлыг барагдуулахад зарцуулах зарчимд нийцүүлэх;

1.3.гэмт хэргийн хохирол нөхөн төлөгдөхүйц байх зарчимд нийцүүлэх;

2. Гэмт хэргийн хохирогчид нөхөн төлбөр олгох сангийн зарцуулалтыг илүү бодиттой болгох:

2.1. Гэмт хэргийн хохирогчид нөхөн төлбөр олгох сангаас олгох нөхөн төлбөрийг тодорхой төрлийн гэмт хэрэгт тухайлбал, Эрүүгийн хуульд заасан хүүхдийн эсрэг гэмт хэргийн хохирогчид олгох;

2.2. Гэмт хэргийн хохирогчид нөхөн төлбөр олгох сангаас олгох нөхөн төлбөрийн зарцуулалтыг илүү үр дүнтэй, төлбөр авагдаа ач холбогдол өндөр байхад;

3. Гэмт хэргийн хохирогчид нөхөн төлбөр олгох сангаас олгох нөхөн төлбөр олгох зохицуулалтыг боловсронгуй болгох:

3.1.нөхөн төлбөрийг заавал шүүхийн шийдвэр гарснаас үл хамааран шаардлагатай нөхөн төлбөрийг олгодог байх, харин шүүхийн шийдвэр гарсны дараа гэм буруутай этгээдээс нөхөж авдаг байх зэрэг.

Түүнчлэн Шүүхийн шийдвэр гүйцэтгэх ерөнхий газрын тоо мэдээллийг судалж үзэхэд, дараах асуудлыг хамгийн ихээр хөндсөн байна:

1.Гэмт хэргийн улмаас учирсан хохирлыг нөхөн төлбөр олгох санд хандсан хохирогч,  уг сангаас олгосон нөхөн төлбөр, түүний эргэн төлөлт зэрэг хангалттай биш байх;

2.Тодорхой төрлийн гэмт хэргийн хохирогчоос гадна, төрийн байгууллага, албан тушаалтны буруутай шийдвэр, үйл ажиллагаанаас учирсан хохирлыг барагдуулахад зарцуулдаг эсэх;

Хоёр.Үнэлгээний хүрээ

- Засгийн газрын тусгай сангийн тухай хуулийн 10 дугаар зүйл /Гэмт хэргийн хохирогчид нөхөн төлбөр олгох сан/-д болон холбогдох бусад зохицуулалтад хийх үнэлгээний хүрээг дээр дурдсан үнэлгээ хийх зорилго, шалтгаанд тулгуурлан агуулгын хувьд ач холбогдолтой, нөлөөлөл үзүүлэх байдлыг харгалзан:

1/ Гэмт хэргийн хохирогчид нөхөн төлбөр олгох сангийн эх үүсвэр.

6 дугаар зүйл.Тусгай санг бүрдүүлэх нийтлэг эх үүсвэр

6.1.Тусгай сан нь дараах нийтлэг эх үүсвэрээс бүрдэнэ:
6.1.1.улсын төсвийн хөрөнгө;
6.1.2.хандив, тусламж;
6.1.3.тусгай сангийн өөрийн үйл ажиллагаанаас олсон орлого;
6.1.4.зээлийн хүүгийн орлого.
6.2.Энэ хуулийн 6.1.1-д заасан улсын төсвийн хөрөнгө дараах төрөлтэй байна:

6.2.1.эргэн төлөгдөх зээл;
6.2.2.эргэн төлөгдөх нөхцөлгүй олгосон эх үүсвэр.
6.3.Энэ хуулийн 6.1.2-т заасан хандив, тусламжид гадаад улс, олон улсын байгууллага, түүнчлэн гадаад, дотоодын аж ахуйн нэгж, байгууллага, иргэнээс өгсөн хандив, тусламж хамаарна.

6.4.Энэ хуулийн 6.1.3-т заасан орлогод тусгай сангийн үндсэн болон туслах үйл ажиллагаанаас олсон орлого хамаарна.
 
10 дугаар зүйл.Гэмт хэргийн хохирогчид нөхөн төлбөр олгох сан

10.1.Гэмт хэргийн хохирогчид нөхөн төлбөр олгох сан нь Монгол Улсын нутаг дэвсгэрт үйлдэгдсэн, энэ хуулийн 10.3-т заасан гэмт хэргийн улмаас амь насаа алдсан этгээдийн гэр бүлийн гишүүн, хүнд гэмтэл учирсан хохирогчид нөхөн төлбөр олгох зориулалттай байна.

10.2.Гэмт хэргийн хохирогчид нөхөн төлбөр олгох сангийн хөрөнгө нь энэ хуулийн 6.1.1, 6.1.2-т зааснаас гадна дараах эх үүсвэрээс бүрдэнэ:

10.2.1.шүүхээс ногдуулсан торгох ялыг биелүүлж, төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө;

10.2.2.шүүхийн хүчин төгөлдөр шийдвэрээр энэ хуулийн 10.3-т заасан гэмт хэрэгт гэм буруутай нь шүүхээр тогтоогдсон этгээдээс хохирол барагдуулсан төлбөр.

2/ Гэмт хэргийн хохирогчид нөхөн төлбөр олгох сангийн зарцуулалт:

10.3.Гэмт хэргийн хохирогчид нөхөн төлбөр олгох сангийн хөрөнгийг Эрүүгийн хуулийн 10.1 дүгээр зүйл /Хүнийг алах/, 11.1 дүгээр зүйл /Хүний эрүүл мэндэд хүнд хохирол санаатай учруулах/, 11.4 дүгээр зүйл /Хүний эрүүл мэндэд хүндэвтэр хохирол санаатай учруулах/, 12.1 дүгээр зүйл /Хүчиндэх/, 12.3 дугаар зүйл /Бэлгийн мөлжлөг/, 13.1 дүгээр зүйл /Хүн худалдаалах/, 13.2 дугаар зүйл /Хүн хулгайлах/, 13.3 дугаар зүйл /Хүн барьцаалах/, 13.4 дүгээр зүйл /Хүнийг хүчээр алга болгох/, 15.3 дугаар зүйл /Хүний цус, эс, эд, эрхтнийг хууль бусаар авах/, 15.5 дугаар зүйл /Хууль бусаар үр хөндөх/, 16.1 дүгээр зүйл /Хүүхдийг гэмт хэрэг үйлдэхэд татан оруулах/, 16.3 дугаар зүйл /Хүүхдийг хаях, төөрүүлэх, тэнүүчлэлд хүргэх/, 16.6 дугаар зүйл /Хүүхэд худалдах/, 16.7 дугаар зүйл /Хүүхэдтэй хэрцгий харьцах/, 16.11 дүгээр зүйл /Хүүхдийг асран хамгаалах үүргээ үл биелүүлэх/, 17.2 дугаар зүйл /Дээрэмдэх/, 19.3 дугаар зүйл /Төрийн өндөр албан тушаалтны амь биед халдах/, 21.12 дугаар зүйл /Эрүү шүүлт тулгах/, 29.1 дүгээр зүйл /Түрэмгий дайныг төлөвлөх, бэлтгэх, өдөөх, дэгдээх/, 29.8 дугаар зүйл /Террорист үйлдэл хийх/-д заасан гэмт хэргийн улмаас амь насаа алдсан этгээдийн гэр бүлийн гишүүн, түүнчлэн хүнд гэмтэл учирсан хохирогчийн шүүхийн хүчин төгөлдөр шийдвэрт заасан дараах хохиролд нөхөн төлбөр олгоход зарцуулна:

10.3.1.эмчилгээний зардал;
10.3.2.оршуулгын зардал;
10.3.3.хөдөлмөрийн чадвараа алдсанаас дутуу авсан цалин хөлс, түүнтэй адилтгах орлого.

3/ Гэмт хэргийн хохирогчид нөхөн төлбөр олгох сангийн нөхөн төлбөр олгох шийдвэр, үндэслэл:

10.4.Гэмт хэргийн хохирогчид олгох нөхөн төлбөрийн хэмжээ нь хохирлыг гэм буруутай этгээдээр нөхөн төлүүлэх тухай шүүхийн хүчин төгөлдөр шийдвэрээр тодорхойлогдоно.

10.5.Гэмт хэргийн хохирогчид нөхөн төлбөр олгох сангаас гэмт хэргийн хохирогчид нөхөн төлбөр олгох журмыг Засгийн газар батална.

4/ Гэмт хэргийн хохирогчид нөхөн төлбөр олгох сангийн удирдлага, тайлагналт: 

24 дүгээр зүйл.Тусгай сангийн тайлагнал, ил тод байдал

24.1.Төсвийн ерөнхийлөн захирагч нь тусгай сангийн зарцуулалтын тайланг хагас, бүтэн жилээр гаргаж, Төсвийн тухай хуулийн 54 дүгээр зүйлд заасан тайланд тусган санхүү, төсвийн асуудал эрхэлсэн төрийн захиргааны төв байгууллагад ирүүлнэ.

24.2.Тусгай сангийн хөрөнгийн зарцуулалт, гүйцэтгэл, санхүүжүүлсэн төсөл, арга хэмжээний мэдээллийг холбогдох шийдвэрийн хамт тухайн шийдвэр гарсан сард нь нэгтгэн олон нийтэд нээлттэй тайлагнаж, Шилэн дансны тухай хуульд заасан журмын дагуу байгууллагын цахим хуудас болон шилэн дансны нэгдсэн цахим хуудсаар дамжуулан хуульд заасан хугацаанд тогтмол мэдээлнэ.

24.3.Тусгай сангийн зарцуулалтын жилийн эцсийн тайланд Төрийн аудитын тухай хуульд заасны дагуу аудит хийж, дүгнэлт гаргана.

5/Гэмт хэргийн хохирогчид нөхөн төлбөр олгох сангийн хяналт:

25.1.Төсвийн тухай хуулийн 69 дүгээр зүйлд заасан журмын дагуу тусгай сангийн хөрөнгийн зарцуулалтад хяналт, шалгалт хийнэ.

25.2.Улсын Их Хурлын холбогдох Байнгын хороо шаардлагатай гэж үзвэл тусгай сангийн хөрөнгийн зарцуулалтын тайланг хэлэлцэж болно.

25.3.Засгийн газрын нөөц сангийн хөрөнгийн зарцуулалтын явцад санхүү, төсвийн асуудал эрхэлсэн төрийн захиргааны төв байгууллага хяналт тавина.

26 дугаар зүйл.Тусгай сангийн үйл ажиллагаанд хориглох зүйл

26.1.Тусгай сангийн хөрөнгийг батлагдсан төсвөөс хэтрүүлэх, хуульд зааснаас өөр зориулалтаар ашиглах, зарцуулахыг хориглоно.

Гурав.Үнэлгээний шалгуур үзүүлэлт

Засгийн газрын тусгай сангийн тухай хуулийн 10 дугаар зүйл /Гэмт хэргийн хохирогчид нөхөн төлбөр олгох сан/ болон холбогдох бусад зохицуулалтад хийх үнэлгээг зорилгод хүрсэн түвшин, хүлээн зөвшөөрөгдсөн байдал, практикт нийцэж байгаа байдал гэсэн шалгуур үзүүлэлтээр хийхээр тогтов. Учир нь Засгийн газрын тусгай сангийн тухай хууль хэрэгжиж эхэлснээс хойш гарсан зардлыг тооцоолох боломжгүй тул зардлын өсөлт, бууралт болон зардал-үр өгөөжийн харьцаа гэсэн шалгуур үзүүлэлтийг хэрэглэх нь үр дүнгүй юм. Түүнчлэн зорилгод хүрсэн түвшин, хүлээн зөвшөөрөгдсөн байдал, практикт нийцэж байгаа байдал гэсэн шалгуур үзүүлэлтээр хуулийг хэрэгжүүлэхтэй холбогдон үүсэж байгаа асуудал, бэрхшээлийг тодорхойлох боломжтой гэж үзлээ.

Засгийн газрын тусгай сангийн тухай хуулийн 10 дугаар зүйлийг зорилгод хүрсэн түвшнээр, 1/ гэмт хэргийн хохирогчид нөхөн төлбөр олгох сангийн эх үүсвэр, 2/ гэмт хэргийн хохирогчид нөхөн төлбөр олгох сангийн зарцуулалт, 3/ гэмт хэргийн хохирогчид нөхөн төлбөр олгох сангийн шийдвэр, үндэслэл  4/гэмт хэргийн хохирогчид нөхөн төлбөр олгох сангийн удирдлага, зохион байгуулалт, тайлагналт, 5/ гэмт хэргийн хохирогчид нөхөн төлбөр олгох сангийн хяналт хэрэгжилт, хүлээн зөвшөөрөгдсөн байдал гэсэн шалгуур үзүүлэлтээр тус тус үнэлнэ.

Дөрөв.Үнэлгээний харьцуулах хэлбэр

Аргачлалын 3.4-т Хууль тогтоомжийн хэрэгжилтийн үр дагаврыг тодорхойлоход сонгох шалгуур үзүүлэлтийн жагсаалтыг тусгасан. Үнэлгээ хийх асуудал тодорхой болсон үед тодорхой 1 шалгуур үзүүлэлтийг сонгон авах бөгөөд зөвхөн 1 шалгуур үзүүлэлтээр тухайн асуудалд бүрэн үнэлэлт өгөх боломжгүй тохиолдолд 2 болон түүнээс дээш шалгуур үзүүлэлтийг сонгох боломжтой.

Аргачлалд дурдсан шалгуур үзүүлэлтээс уг аргачлалын 3.4.1-д заасан “зорилгод хүрсэн түвшин” болон 3.4.5-д заасан “практикт нийцэж байгаа байдал” шалгуур үзүүлэлтийг сонгов. “Практикт нийцэж байгаа байдал” шалгуур үзүүлэлтээр тухайн хууль тогтоомжийн зохицуулалт хэрхэн хэрэгжиж байгаа, түүний эерэг болон сөрөг үр дагавар хэрэгжүүлэхэд хүндрэл гарч байгаа эсэхийг, “Зорилгод хүрсэн түвшин”, “тохиолдол судлах” шалгуур үзүүлэлтээр тухайн хууль тогтоомж хэрэгжиж эхэлснээс хойших хугацаанд хуулийн зорилго, зорилтдоо хүрсэн эсэх, гадаад орны ижил төстэй хууль тогтоомжийн харьцуулан судалж, дэвшилтэд талыг тодорхойлно.

Засгийн газрын тусгай сангийн тухай хуулийн 10 дугаар зүйл болон холбогдох бусад зохицуулалтыг зорилгод хүрсэн түвшин, тохиолдол судлах шалгуур үзүүлэлтээр, хууль тогтоомж хүчин төгөлдөр үйлчилж эхэлснээс хойш гэсэн харьцуулах хэлбэрээр үнэлнэ.

Засгийн газрын тусгай сангийн тухай хуулийн 10 дугаар зүйл болон холбогдох бусад зохицуулалтыг 1/ гэмт хэргийн хохирогчид нөхөн төлбөр олгох сангийн эх үүсвэр; 2/ гэмт хэргийн хохирогчид нөхөн төлбөр олгох сангийн зарцуулалт; 3/ гэмт хэргийн хохирогчид нөхөн төлбөр олгох сангийн шийдвэр, үндэслэл;  4/гэмт хэргийн хохирогчид нөхөн төлбөр олгох сангийн удирдлага, зохион байгуулалт, тайлагналт; 5/ гэмт хэргийн хохирогчид нөхөн төлбөр олгох сангийн хяналт хэрэгжилтийг   практикт нийцэж байгаа байдал, зорилгод хүрсэн түвшин, тохиолдол судлах гэсэн шалгуур үзүүлэлтээр, хууль тогтоомж хүчин төгөлдөр үйлчилж эхэлснээс хойш гэсэн харьцуулах хэлбэрээр үнэлнэ.

Шалгуур үзүүлэлтийг томьёолох 

Энэхүү үнэлгээг хийхдээ Аргачлалын “практикт нийцэж байгаа байдал”, “зорилгод нийцсэн байдал”, “тохиолдол судлах” гэсэн шалгуур үзүүлэлтийг сонгож авсан.  Уг  шалгуур үзүүлэлтийг томьёолж, дараах асуултыг боловсруулав.

· Шалгуур үзүүлэлтийн томьёолол 1.Засгийн газрын тусгай сангийн тухай хуулийн 10 дугаар зүйлийн Гэмт хэргийн хохирогчид нөхөн төлбөр олгох сангийн эх үүсвэр, түүний зарцуулалт, сангийн удирдлага зохион байгуулалт, шийдвэр, үндэслэлийн зохицуулалт нь практикт хэрхэн хэрэгжиж байна вэ? Хүндрэл бэрхшээл үүсэж байгаа эсэх?

· Шалгуур үзүүлэлтийн томьёолол 2. Засгийн газрын тусгай сангийн тухай хуулийн 10 дугаар зүйлийн Гэмт хэргийн хохирогчид нөхөн төлбөр олгох сангийн эх үүсвэр, түүний зарцуулалт, сангийн удирдлага зохион байгуулалт, шийдвэр, үндэслэлийн зохицуулалт нь зорилгодоо нийцэж байгаа эсэх?

Мэдээлэл цуглуулах аргыг онгох

Хууль тогтоомжийн хэрэгжилтийн үр дагаварт үнэлгээ хийхэд тоон болон чанарын мэдээлэл ашиглана. Энэхүү судалгааны ажлын хүрээнд үнэлгээ хийх хууль зүйл, заалтын зорилгод хүрсэн түвшин, практикт хэрэгжилтийг илрүүлэх зорилгоор бодлогын баримт бичиг, эрдэм шинжилгээ, судалгааны ажлын тайлан уншиж судлах, харьцуулалт хийх аргаар хэрэгцээтэй мэдээлэл олж авах зэрэг ажлыг хийж гүйцэтгэсэн. Мэдээлэл цуглуулах дараах аргыг ашигласан болно. Үүнд: 

· Аргачлалын 3.7.3.1-д заасны дагуу “Бэлэн байгаа мэдээллийг цуглуулах” хүрээнд гэмт хэргийн хохирогчид нөхөн төлбөр олгох сангийн 2018-2024 оны санхүүжилтийн эх үүсвэр, сангийн хөрөнгийн зарцуулалт, гэмт хэргийн хохирогчийн нөхөн төлбөр, нөхөн төлбөрийг эргэн төлсөн статистик тоо мэдээ, шийдвэр цуглуулж, дүн шинжилгээ хийсэн болно. 


ГУРАВ.ҮНЭЛЭХ ҮЕ ШАТ

Үнэлгээний дүгнэлт

3.1.Засгийн газрын тусгай сангийн тухай хуулийн 6 дугаар зүйлийн 6.1.1, 6.1.2 дахь заалт, 10 дугаар зүйлийн 10.2.1, 10.2.2 дахь заалт буюу гэмт хэргийн хохирогчид нөхөн төлбөр олгох сангийн эх үүсвэрийн холбогдох зохицуулалтын хэсгийн үнэлгээний дүгнэлт.

Засгийн газрын тусгай сангийн тухай хуулийн 6 дугаар зүйлийн 6.1.1/ улсын төсвийн хөрөнгө;/, 6.1.2/хандив, тусламж;/, мөн хуулийн 10 дугаар зүйлийн 10.2.1/шүүхээс ногдуулсан торгох ялыг биелүүлж, төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө;/, 10.2.2 /шүүхийн хүчин төгөлдөр шийдвэрээр энэ хуулийн 10.3-т заасан гэмт хэрэгт гэм буруутай нь шүүхээр тогтоогдсон этгээдээс хохирол барагдуулсан төлбөр./-т хийсэн үнэлгээний хүрээ, тогтоосон шалгуур үзүүлэлт, харьцуулах хэлбэр, шалгуур үзүүлэлтийн томьёоллыг 1 дүгээр хүснэгтэд харуулав.
Хүснэгт 1

	Үнэлгээний хүрээ
	Тогтоосон шалгуур үзүүлэлт
	Харьцуулах хэлбэрийг сонгох
	Шалгуур үзүүлэлтийг томьёолох

	6 дугаар зүйл.Тусгай санг бүрдүүлэх нийтлэг эх үүсвэр 

6.1.улсын төсвийн хөрөнгө; 
6.2. эргэн төлөгдөх нөхцөлгүй олгосон эх үүсвэр.


10 дугаар зүйл.Гэмт хэргийн хохирогчид нөхөн төлбөр олгох сан 

10.2.1.шүүхээс ногдуулсан торгох ялыг биелүүлж, төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө;
10.2.2.шүүхийн хүчин төгөлдөр шийдвэрээр энэ хуулийн 10.3-т заасан гэмт хэрэгт гэм буруутай нь шүүхээр тогтоогдсон этгээдээс хохирол барагдуулсан төлбөр.
	Зорилгод хүрсэн түвшин

Үндсэн зорилго: тодорхой төрлийн гэмт хэргийн хохирогчид нөхөн төлбөр олгох сангийн эх үүсвэр нь хохирлыг бүрэн барагдуулахад хүрэлцэхүйц байх

Дагалдах зорилго: Тухайн харилцааг зохицуулах

-Монгол Улсын Үндсэн хуульд заасан гэмт хэргийн хохирогчийн зөрчигдсөн эрхийг сэргээхэд хүрэлцэхүйц байх.
	Хууль тогтоомж хүчин төгөлдөр үйлчилж эхэлснээс хойш[footnoteRef:1]ямар нэмэлт, өөрчлөлт хийгдсэн бэ? [1: 1 Нөхцөл байдал хэрхэн өөрчлөгдсөнийг он дарааллаар судалж тогтооход чиглэгдэнэ. Тодорхой цаг хугацааны дарааллаар нөхцөл байдлын өрнөлийг жагсааж гаргасан судалгааг үнэлгээнд хэрэглэнэ.] 


Тохиолдол судлах 

Зарим гадаад орны жишээ.
	-Тодорхой төрлийн гэмт хэргийн хохирогчид нөхөн төлбөр олгох сангийн эх үүсвэр нь хохирлыг бүрэн барагдуулахад хүрэлцэхүйц байх
-төрийн өмчийн эд хөрөнгийн талаар хууль тогтоох, гүйцэтгэх байгууллагын бүрэн эрхийг тодорхойлж, холбогдох харилцааг бүрэн зохицуулж чадсан эсэх?
-төрийн өмчит хуулийн этгээд, түүний албан тушаалтны эрх хэмжээг тодорхойлж, холбогдох харилцааг бүрэн зохицуулж чадсан эсэх?
-төрийн өмчийн талаарх бодлогыг хэрэгжүүлэх байгууллагын үйл ажиллагааны зарчим, журмыг тодорхойлж, холбогдох харилцааг бүрэн зохицуулж чадсан эсэх?



Монгол Улсын НҮБ-д гишүүнээр элсэн Хүний эрхийн тунхаглалыг бүрэн хүлээн зөвшөөрч, улмаар “Иргэний болон улс төрийн эрхийн тухай”, зэрэг хүний эрхийн талаарх НҮБ болон түүний төрөлжсөн байгууллагуудын олон улсын 30 гаруй гэрээнд нэгдэн орж, хүлээсэн үүргээ хэрэгжүүлэх үйлсэд зохих амжилт олсоор ирсэн. Үүний хүрээнд НҮБ-ын Ерөнхий Ассамблейгаас 1985 оны 40/34 дүгээр тогтоолоор баталсан “Эрх мэдлээ урвуулан ашигласан болон гэмт хэргийн хохирогчдын талаарх үндсэн зарчмын тухай тунхаглал”-д тулгуурлан Монгол Улсын Их Хурлын 2003 оны 10 дугаар сарын 24-ний өдрийн 41 дүгээр тогтоолоор “Монгол Улсад хүний эрхийг хангах үндэсний хөтөлбөр”-ийг баталсан.[footnoteRef:2] Уг хөтөлбөрийн 2.1.5-д дараах байдлаар тодорхойлсон: [2:  “Монгол Улсад хүний эрхийн хөтөлбөр батлах тухай” Улсын Их Хурлын 2003 оны 41 дүгээр тогтоол, Төрийн мэдээлэл эмхтгэл, 2003 он №42, https://legalinfo.mn/mn/detail?lawId=6265] 


· “зохих сан бий болгох, иргэдийг гэмт халдлагаас хамгаалах даатгалд хамруулах эдгээр гэмт хэргийн улмаас учирсан хохирлыг нөхөн төлүүлэх эх үүсвэрийг бүрдүүлж, эхний ээлжид хариуцагч нь тодорхойгүй, эсхүл төлбөрийн чадваргүй иргэдийн хохирлыг төр урьдчилан төлж, хариуцагчаар нөхөн төлүүлэх журмыг хуулиар тогтоон хэрэгжүүлж цаашид боловсронгуй болгоно.

· Гэмт этгээдийн үйлдсэн хэргийн улмаас бусдад учруулсан хохирлыг нөхөн төлүүлэх нөхцөлийг бий болгох үүднээс хоригдлыг ажлаар хангах, тэдний хийж гүйцэтгэсэн ажлын хөлсийг ижил төрөл, хэмжээний ердийн ажил, үйлчилгээний хөлс, үнэлгээний дунджаас багагүй байхаар тогтоохын зэрэгцээ тэдэнд ажил мэргэжлийн чиг баримжаа олгох асуудлыг Засгийн газар шийдвэрлэнэ.” гэж заасан. 

Түүнчлэн НҮБ-ын Хүний эрхийн зөвлөлөөс Монгол Улсын Засгийн газарт гэрч, хохирогчийг хамгаалах үйл ажиллагааг бэхжүүлэхтэй холбоотой хэд хэдэн зөвлөмж өгсөн.[footnoteRef:3] Энэхүү зөвлөмжийн дагуу Засгийн газраас 2016 оны 204 дүгээр тогтоолын хавсралтаар “НҮБ-ын Хүний эрхийн зөвлөлөөс гаргасан зөвлөмжүүдийг 2016-2019 онд хэрэгжүүлэх арга хэмжээний ерөнхий төлөвлөгөө”-ийг баталсан.[footnoteRef:4] Уг төлөвлөгөөнд “Гэмт хэргийн улмаас учирсан хохирлыг барагдуулах нөхөн төлбөрийн зардлыг улсын төсөвт тусгаж байх, эрүү шүүлт тулгах гэмт хэргийн хохирогчдод нөхөн сэргээх үйлчилгээ үзүүлэх зохицуулалт бий болгож, холбогдох шийдвэрийг үндэслэн хохирогчдын хохирлыг барагдуулах”[footnoteRef:5] гэж заасан боловч хэрэгжилт тун хангалтгүй хэрэгжсэн байдаг. [3:  Монгол Улс НҮБ-ын Хүний эрхийн зөвлөлийн Хүний эрхийн төлөв байдлын ээлжит түгээмэл хэлэлцүүлэгт 2 дахь удаа орж, 2015 оны 5-р сарын 5-ны өдөр НҮБ-ын Хүний эрхийн зөвлөлийн Нэгдсэн чуулганы үеэр 164 зөвлөмж өгсөнөөс 150 зөвлөмжийг хэрэгжүүлэхээр үүрэг амлалт авсан. 2015 он, https://www.upr-mongolia.mn/?cmd=Content&menuid=41&id=149]  [4:  “НҮБ-ын Хүний эрхийн зөвлөлөөс гаргасан зөвлөмжүүдийг 2016-2019 онд хэрэгжүүлэх арга хэмжээний ерөнхий төлөвлөгөө” Засгийн газрын 2016 оны 204 дүгээр тогтоол, 2016 он, https://legalinfo.mn/mn/detail?lawId=12001]  [5:  НҮБ-ын Хүний эрхийн зөвлөлөөс гаргасөн зөвлөмжүүдийн 2016-2019 онд хэрэгжүүлэх арга хэмжээний ерөнхий төлөвлөгөө. www.mfa.gov.mn/old/wp-content/uploads/ ] 


Мөн НҮБ-ын Хүний эрхийн зөвлөлийн Хүний эрхийн төлөв байдлыг хянан хэлэлцэх ээлжит нэгдсэн хэлэлцүүлэг (UPR)-ийн Ажлын хэсгийн 36 дугаар чуулганаар Монгол Улс дахь хүний эрхийн төлөв байдлын талаарх үндэсний гуравдугаар илтгэлийг хэлэлцүүлэх үеэр бусад улсаас өгсөн зөвлөмжид “Хүн худалдаалах гэмт хэргийн хохирогчдыг нөхөн сэргээх, хамгаалах байраар хангах зэрэг замаар хохирогчдын хамгаалалтыг сайжруулж, хохирлоо нөхөн төлүүлэх бололцоог бүрдүүлэх, хохирлоо нөхөн төлүүлэх арга механизмыг бүрдүүлэх” гэсэн байдаг.

Дээрх олон улсын байгууллагын зөвлөмж, дотоодын бодлогын хүрээнд анх 2007 онд Хохирлыг эргэн төлөгдөх нөхцөлөөр барагдуулах тухай хууль, Засгийн газрын тусгай сангийн тухай хуульд 2010 онд орсон нэмэлт өөрчлөлтөөр гэмт хэргийн хохирогчид нөхөн төлбөр олгох санг байгуулах, сангийн эх үүсвэр нь улсын төсвийн хөрөнгө байх, уг сангийн хөрөнгийг тодорхой төрлийн гэмт хэргийн хохирогчийн бодит хохирлыг нөхөн барагдуулахаар холбогдох зохицуулалтыг оруулсан байдаг. Түүнээс хойш 2019 онд энэхүү хууль нь шинэчлэн батлагдсан бөгөөд гэмт хэргийн хохирогчид нөхөн төлбөр олгох сангийн зарцуулалтын гэмт хэргийн төрлийг нэмэгдүүлсэн өөрчлөлт орсноос сангийн эх үүсвэрт өөрчлөлт ороогүй болно. 

Засгийн газрын тусгай сангийн тухай хуулийн 6 дугаар зүйл болон 10 дугаар зүйлд зааснаар нийт 5 төрлийн гэмт хэргийн хохирогчид нөхөн төлбөр олгох сангийн эх үүсвэр байхаар заасан байна. Энэ нь дээрх хуулийн 6.1-д зааснаар улсын төсвийн хөрөнгө; 6.2-т зааснаар эргэн төлөгдөх нөхцөлгүй олгосон эх үүсвэр, мөн хуулийн 10 дугаар зүйлийн 10.2.1-д шүүхээс ногдуулсан торгох ялыг биелүүлж, төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө, 10.2.2-т шүүхийн хүчин төгөлдөр шийдвэрээр энэ хуулийн 10.3-т заасан гэмт хэрэгт гэм буруутай нь шүүхээр тогтоогдсон этгээдээс хохирол барагдуулсан төлбөр байна. Дээрх санхүүжилтийн эх үүсвэрийг жилд төвлөрүүлэх мөнгөн дүнгээр дараах хүснэгт 2-оос харуулбал ихэнх хэсэг нь шүүхээс ноогдуусан торгох ялыг биелүүлж, төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгөөс болон шүүхийн хүчин төгөлдөр шийдвэрээр Засгийн газрын тусгай сангийн тухай хуулийн 10.3-т заасан гэмт хэрэгт гэм буруутай нь шүүхээр тогтоогдсон этгээдээс төлсөн нөхөн төлбөрөөс орж ирж байгаа нь харагдаж байна. 

Өөрөөр хэлбэл, Засгийн газрын тусгай сангийн тухай хуулийн 6 дугаар зүйл болон 10 дугаар зүйлд зааснаар уг сангийн санхүүжилтийн эх үүсвэр нь 1-д улсын төсөв, 2-т хандив, тусламж, 3-т шүүхээс ногдуулсан торгох ялыг биелүүлж, төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө, 4-т шүүхийн хүчин төгөлдөр шийдвэрээр Засгийн газрын тусгай сангийн тухай хуулийн 10.3-т заасан  21 төрлийн гэмт хэрэгт гэм буруутай нь шүүхээр тогтоогдсон этгээдээс хохирол барагдуулсан төлбөр зэрэг 4 эх үүсвэрээс бүрдэхээр заасан болно.

Харин сангийн хөрөнгө төвлөрүүлэлтийн статистик тоо баримтаас үзвэл дээрх 4 төрлийн санхүүжилтийн эх үүсвэрээс зөвхөн шүүхээс ногдуулсан торгох ялыг биелүүлж, төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө, шүүхийн хүчин төгөлдөр шийдвэрээр Засгийн газрын тусгай сангийн тухай хуулийн 10.3-т заасан  21 төрлийн гэмт хэрэгт гэм буруутай нь шүүхээр тогтоогдсон этгээдээс хохирол барагдуулсан төлбөр гэсэн 2 төрлийн санхүүжилтийн эх үүсвэр тогтож байна. Харин бусад тухайлбал, улсын төсөв хандив тусламж зэрэг эх үүсвэрээс санхүүжилт хийгдээгүй байна. 

Тухайлбал, 2023 оны байдлаар санд нийт 28 тэрбум төгрөг хуримтлагдсан  бөгөөд сүүлийн 5 жилд мөнгөн торгуулийн орлогоос жилд дунджаар 3.5 тэрбум, хохирол, буцаан төлөлтөөс жилд дунджаар 150 гаруй сая төгрөг орж байна. 

Нарийвчлан дурдвал уг санд 2012 оноос 2017 онд 78.558.114 төгрөг, 2018 онд 102.756.688 төгрөг, 2019 онд 155.968.714 төгрөг, 2020 онд 128.351.753 төгрөг, 2021 оны 9 дүгээр сарын 20-ны өдрийн байдлаар 218.668.421 төгрөг, 2022 оны 10 дугар сарын 19-ний өдрийн байдлаар 205.857.957 төгрөг, 2023 оны 134.714.606 төгрөг, 2024 онд 195.333.595 төгрөг, 2024 оны байдлаар нийт 1.902.551.419 буцаан төвлөрүүлээд байна. 

Хүснэгт 2

	д/д
	                       Он
	Мөнгөн дүн

	1
	2012-217
	78.558.114

	2
	2018
	102.756.688

	3
	2019
	155.968.714

	4
	2020
	128.351.753

	5
	2021
	218.668.421

	6
	2022
	205.857.957

	7
	2023
	134.714.606

	8
	2024
	262.180.542



Доорх хүснэгтээр Гэмт хэргийн хохирогчид нөхөн төлбөр олгох сангийн санхүүжилтийн эх үүсвэрийг сүүлийн 10 жилээр үзүүлэв.
Хүснэгт 3

	Д/д
	Он
	Мөнгөн торгуулийн орлого /60 хувь/ төгрөг
	Буцаан төвлөрүүлэлт
төгрөг

	1
	2012
	29.345.416
	

	2
	2013
	469.314.234
	

	3
	2014
	599.836.781
	

	4
	2015
	135.228.483
	

	5
	2016
	181.999.486
	

	6
	2017
	573.902.686
	78.558.114

	7
	2018
	2.620.280.973
	102.756.688

	8
	2019
	3.403.201.150
	155.968.714

	9
	2020
	3.893.420.508
	128.351.753

	10
	2021
	3.178.224.732
	218.668.421

	11
	2022
	4.016.783.978
	205.857.956

	12
	2023
	7.282.053.286
	84.947.780

	13
	2024
	
	262.180.542



[bookmark: _Hlk195655797]Дээрх хүснэгтээс үзвэл сангийн санхүүжилтийн эх үүсвэр нь 2017 оны хүртэлх хугацаанд зөвхөн 1 төрлийн, 2017 оноос хойш 2 төрлийн санхүүжилтийн эх үүсвэрээс бүрдэж байна. Энэ нь Засгийн газрын тусгай сангийн тухай хуулийн 10.3-т заасан 21 төрлийн гэмт хэргийн хохирогчийн хохирлыг бүрэн нөхөн барагдуулж чадах эсэх нь тодорхойгүй байна. Улсын Их Хурлаас 2006 оны 06 дугаар сарын 29-ний өдөр батлагдаж, 2020 оны 01 дүгээр сарын 01-ний өдөр хүчингүйд тооцсон Засгийн газрын тусгай сангийн тухай хуулийн  213 дугаар зүйлд нийт 10 төрлийн гэмт хэргийн хохирогчид нөхөн төлбөр олгохоор заасан байсан. Харин уг сангийн санхүүжилтийн эх үүсвэрийг тус хуулийн 213 дугаар зүйлийн 213.1.1.шүүхээс ногдуулсан торгох ялыг биелүүлж төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө; 213.1.2.замын хөдөлгөөний болон хэв журмын зөрчилд оногдуулсан торгох шийтгэлийг биелүүлж төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө; 213.1.3.шүүхийн хүчин төгөлдөр шийдвэрээр энэ хуулийн 213.2-т заасан /10 төрлийн гэмт хэргэг/ гэмт хэрэгт гэм буруутай нь шүүхээр тогтоогдсон этгээдээс хохирол барагдуулсан төлбөр байхаар заасан байжээ. 

Одоогийн дагаж мөрдөж байгаа Засгийн газрын тусгай сангийн тухай хуулийн 10 дугаар зүйлийн 10.3-т нийт 21 төрлийн гэмт хэргийн хохирогчид нөхөн төлбөрийг олгохоор өмнөх хуулиас 11 гэмт хэргээр өргөжүүлэн заасан байна.  Харин уг сангийн санхүүжилтийн эх үүсвэрээс 1 төрлийн санхүүжилтийн эх үүсвэр буюу замын хөдөлгөөний болон хэв журмын зөрчилд оногдуулсан торгох шийтгэлийг биелүүлж төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө төвлөрүүлэхийг хассан байна. 

Хэдийгээр 2019 онд шинэчлэн батлагдсан Засгийн газрын тусгай сангийн тухай хууль нь төрөөс нөхөн төлбөр олгох гэмт хэргийн төрлийг нэмэгдүүлсэн сайн талтай боловч, санхүүжилтийн эх үүсвэрийг бууруулсан нь муу талтай болжээ.

Монгол Улсын хэмжээнд жилдээ дунджаар 30 гаруй мянган гэмт хэрэг гардаг бөгөөд байнгын өсөлттэй байна. 
График 1



[bookmark: _Hlk195655981][bookmark: _Hlk195655999]Тухайлбал, 2012 онд 22089, 2013 онд 25362, 2014 онд 27318, 2015 онд 27757, 2016 онд 27167, 2017 онд 32259, 2018 онд 36220, 2019 онд 31524, 2020 онд 23064, 2021 онд 25429, 2022 онд 35340[footnoteRef:6] , 2023 онд 35574, 2024 онд 44763 гэмт хэрэг тус тус бүртгэгдсэн байна.[footnoteRef:7] [6:  Монгол Улс дахь гэмт хэргийн цагаан ном, 2022 онд, Монгол Улсад Гэмт хэргээс урьдчилан сэргийлэх ажлыг зохицуулах зөвлөл]  [7:  Цагдаагийн байгууллагад 2024 онд бүртгэгдсэн гэмт хэрэг, зөрчлийн мэдээ, тайлан 2024 он, Цагдаагийн ерөнхий газар, https://strategy.police.gov.mn/resource/information/File/2025/01/06/6c3do9phniwnbgiv/%D0%A5%D1%8D%D1%80%D1%8D%D0%B3.pdf] 


2024 онд гарсан нийт 44673 гэмт хэргийн 191 буюу нийт гэмт хэргийн 0.4 хувь нь Хүнийг алах гэмт хэрэг /Эрүүгийн хуулийн 10.1 дүгээр зүйл/, Хүний эрүүл мэндийн халдашгүй байдлын эсрэг гэмт хэрэг 8935 буюу нийт гэмт хэргийн 20 хувь, үүнийг задлан дурдбал Хүний эрүүл мэндэд хүнд хохирол учруулах /Эрүүгийн хуулийн 11.3/ 76 буюу нийт гэмт хэргийн 0.17 хувь, Хүний эрүүл мэндэд хүнд хохирол санаатай учруулах /Эрүүгийн хуулийн 11.1/ гэмт хэрэг 350 буюу нийт гэмт хэргийн 1 хувь бол Хүний эрүүл мэндэд хүндэвтэр хохирол санаатай учруулах /Эрүүгийн хуулийн 11.4/ гэмт хэрэг 967 бүртгэгдсэн буюу нийт гэмт хэргийн 2.1 хувь байна.[footnoteRef:8] [8:  Цагдаагийн байгууллагад 2024 онд бүртгэгдсэн гэмт хэрэг, зөрчлийн мэдээ, тайлан 2024 он, Цагдаагийн ерөнхий газар, https://strategy.police.gov.mn/resource/information/File/2025/01/06/6c3do9phniwnbgiv/%D0%A5%D1%8D%D1%80%D1%8D%D0%B3.pdf] 


Харин мөн онд 658 хүчиндэх гэмт хэрэг гарсан нь нийт гэмт хэргийн 1.5 хувь бол 15889 залилах гэмт хэрэг нь нийт  гэмт 35.9 хувийг эзэлж байна.[footnoteRef:9] [9:  Цагдаагийн байгууллагад 2024 онд бүртгэгдсэн гэмт хэрэг, зөрчлийн мэдээ, тайлан 2024 он] 


Мөн 2022 онд гарсан нийт 35340 гэмт хэргээс 199 буюу нийт гэмт хэргийн 0.6 хувь нь Хүнийг алах гэмт хэрэг /Эрүүгийн хуулийн 10.1 дүгээр зүйл/, 818 гэмт хэрэг буюу нийт гэмт хэргийн 2.6 хувь нь Хүний биед хүндэвтэр гэмтэл учруулах гэмт хэрэг, 441 буюу 1.2 хувь нь хүний биет хүнд гэмтэл учруулах гэмт хэрэг байна. Мөн нийт 550 хүчиндэх гэмт хэрэг гарсан нь нийт гэмт хэргийн 1.5 хувь бол 485 залилах гэмт хэрэг нь нийт  гэмт 1.37 хувийг эзэлж байна. Засгийн газрын тусгай сангийн тухай хуулийн 10.3-т заасан нийт 21 гэмт хэргээс 5 төрлийн гэмт хэргийг авч үзэхэд жилд буюу 2022 онд 35340 гэмт хэрэг бүртгэгдсэн бол үүнээс 2493 гэмт хэрэг нь хүнийг алах, хүний биед хүнд гэмтэл учруулах, хүний биед хүндэвтэр гэмтэл учруулах, дээрэмдэх, хүчиндэх нийтлэг гардаг 5 төрлийн гэмт хэрэг байна. Өөрөөр хэлбэл, эдгээр 5 төрлийн гэмт хэргийн хохирогчид дээрх сангийн хөрөнгөөс нөхөн төлбөрөө голлон гаргуулдаг байна. 

Зарим гадаад орны харьцуулсан судалгаа

Австрали, Австри, Бельги, Бермуд, Канад, Колумб, Кипр, Чех, Дани, Эстони, Финлянд, Франц, Герман, Их британи ба Умард Ирланд, Хонг-Конг, Унгар, Исланд, Ирланд, Израиль, Итали, Япон, Люксенбург, Нидерланд, Шинэ Зеланд, Норвеги, Филиппин, Польш, Португали, БНСУ, Словак, Испани, Швед, Швейцар, Тайвань, Тринидад-Тобаго, АНУ зэрэг 36 улсын гэмт хэргийн хохирогчид учирсан хохирлыг барагдуулахад зориулсан сангийн санхүүжилтийн эх үүсвэрийн талаар харьцуулан орууллаа.[footnoteRef:10] [10:  Гэмт хэргийн улмаас хохирсон иргэдийн хохирлыг төрөөс нөхөн барагдуулах сан, түүний эрх зүйн зохицуулалтын талаарх гадаад орны эрх зүйн орчны харьцуулсан судалгаа, 2022 он, Эко легаси ХХК] 


Дээрх бүртгэлд Болгар улсын тухай мэдээлэл ороогүй боловч хохирогчийг хамгаалах хөтөлбөр хэрэгжүүлдэг байна. 

Санхүүжилтийн эх үүсвэрийг 36 улсаар харуулбал: 
Хүснэгт 4
	д/д
	Санхүүжилтийн эх үүсвэр
	Хэмжээ

	1
	Орон нутгийн орлого, нэмэлт хураамжийн 
орлого, татварын ерөнхий орлого
	1

	2
	Хууль зүйн яам
	1

	3
	Даатгал
	1

	4
	Ерөнхий санхүүжилт
	1

	5
	Согтуугаар тээврийн хэрэгсэл жолоодсоны 
улмаас шүүхээс тогтоосон хохирол, хандив
	1

	6
	Хөтөлбөрөөс санхүүжилт авдаг
	1

	7
	Гэмт этгээдээр төлүүлсэн нөхөн төлбөр, улсын төсөв
	1

	8
	Татвар, Засгийн газар
	1

	9
	Засгийн газар, Яам
	1

	10
	Торгууль, Улс
	2

	11
	Мэдээлэлгүй
	3

	12
	Ял шийтгүүлсэн этгээдүүдийн 
торгуулийн сан
	3

	13
	Засгийн газар
	4

	14
	Татвар
	6

	15
	Улсын төсөв
	9



	Дээрх судалгааны хүснэгтээс үзвэл гэмт хэргийн хохирогчид олгох сангийн санхүүжилтийн эх үүсвэрийн дийлэнх нь улсын төсөв, татварын орлого, муж улсын төсөв, торгуулийн орлого, торгох ялын хөрөнгө зэрэг байна. 
											

















График 2



Гэмт хэргийн улмаас хохирсон иргэдийн хохирлыг нөхөн барагдуулах хөтөлбөр бүхий нийт 36 улсад хэрэгжиж байгаа ба санхүүжилтийн эх үүсвэр нь улс бүр өөрийн гэсэн онцлогтой байгаа юм. 
[bookmark: _Hlk195656303]Түүнчлэн “Үндэстэн дамнасан зохион байгуулалттай  болох хүн, ялангуяа эмэгтэйчүүд, хүүхэд худалдаалахаас урьдчилан сэргийлэх, таслан зогсоох, шийтгэх тухай” Палермогийн протоколд зааснаар гэмт хэрэг үйлдэж олсон орлогыг гэмт хэргийн хохирлыг барагдуулахад зарцуулахаар заасан байдаг. Гэвч Эрүүгийн хуулийн 7.5 дугаар зүйлийн 3-т “Хураан авсан хөрөнгө, орлогыг бусдад учруулсан хохирлыг нөхөн төлөх, хэрэг шалган шийдвэрлэх ажиллагааны зардалд зарцуулна. Гэмт хэрэг үйлдэж олсон хөрөнгө, орлогын хэмжээ нь хохирлоос илүү гарсан тохиолдолд улсын төсөвт шилжүүлнэ.” гэж заасан байна. Мөн Эрүүгийн хуулийн 7.5 дугаар зүйлийн 4-т “Гэмт хэрэг үйлдэж олсон эд зүйл, түүний үнэ, гэмт хэрэг үйлдэхэд ашигласан тээврийн хэрэгсэл, уналга, галт зэвсэг, зэвсэг, тусгайлан бэлтгэсэн зэвсгийн чанартай зүйл нь тухайн гэм буруутай этгээдийн өмчлөлд байсан нь тогтоогдсон тохиолдолд түүнийг хураан авч хадгалах, устгах, гэмт хэргийн хохирол нөхөн төлөхөд зарцуулна.” гэж заасан байна. Үүнээс үзэхэд гэмт хэргийн хохирлыг нөхөн барагдуулснаас үлдсэн хөрөнгийг улсын төсөвт шилжүүлэхээр заасан байна. Үндэслэлгүйгээр хөрөнгөжих болон авлигын гэмт хэрэгт бодит хохирол гарахгүй байх боломжтой бөгөөд тухайн авлигын гэмт хэргээс хураагдсан эд зүйлийг улсын төсөвт шууд шилжүүлэх боломжтой байна. Гэтэл Гэмт хэргийн хохирогчид нөхөн төлбөр олгох санд хөрөнгө төвлөрүүлсэн тоо мэдээнээс үзэхэд улсын төсвөөс энэ санд хөрөнгө ордоггүй байна. Өөрөөр хэлбэл, Эрүүгийн хуулийн 7.5 дугаар зүйлийн 3 дахь хэсэгт заасан гэмт хэргийн хохирлыг барагдуулах зарчимтай хөрөнгө улсын төсвөөр дамжин уг санд ордоггүй байна.

Засгийн газрын тусгай сангийн тухай хуулийн 10 дугаар зүйлд заасан Гэмт хэргийн хохирогчид нөхөн төлбөр олгох сангийн эх үүсвэрийг 2006 онд батлагдан 2019 оны 11 дүгээр сарын 13-ны өдөр хүчингүй болсонд тооцсон Засгийн газрын тусгай сангийн тухай хуульд 5 төрөл байсныг хасаж 4 төрөл болгосон. 

Түүнчлэн уг сангийн санхүүжилтийн эх үүсвэр нь одоо байгаа 4 төрлөөс практикт зөвхөн 2 төрлийн санхүүгийн эх үүсвэрээс тогтож байгаа бөгөөд Засгийн газрын тусгай сангийн тухай хуулийн 6 дугаар зүйлийн 6.1.1-д заасан улсын төсвөөс санхүүжүүлэхээр заасан нь хэрэгжихгүй байна.  

[bookmark: _Hlk195656558]Иймд хүний зөрчигдсөн эрхийг хангах, олон улсын конвенцоор хүлээсэн үүргээ биелүүлэх, олон улсын хүний эрхийн тайланд дурдсан зөвлөмжийг биелүүлэх хүрээнд Гэмт хэргийн хохирогчид нөхөн төлбөр олгох сангийн санхүүжилтийн эх үүсвэрийг нэмэгдүүлэх, тухайлбал, үндэслэлгүйгээр хөрөнгөжих, авлига авах гэмт хэрэг үйлдэж олсон орлогыг уг санд төвлөрүүлэх нь зүйтэй байна.

[bookmark: _Hlk195656540]Шүүхийн шийдвэр гүйцэтгэх байгууллага нь 2017 оны 7 дугаар сарын 01-ний өдрөөс эхлэн хөрөнгө орлогыг хураах албадлагын арга хэмжээ авагдсан этгээдэд хяналт тавих чиг үүргийг хэрэгжүүлж, сүүлийн 5 жилд хөрөнгө орлогыг хураах албадлагын арга хэмжээ авагдсан хүнээс 22,4 тэрбум төгрөгийг улсын орлогод төвлөрүүлсэн байна.[footnoteRef:11] Түүнчлэн Авлигатай тэмцэх газраас 2 их наяд 374 тэрбум төгрөгийн авлигын гэмт хэргийн хохирлыг нөхөн барагдуулсан байна.  [11:  Хөрөнгө орлогыг хураах албадлагын арга хэмжээний сүүлийн 5 жилийн хэрэгжилтын тайлан, Шүүхийн шийдвэр гүйцэтгэх ерөнхий газар, 2023 он] 


Үүнээс үзэхэд хөрөнгө орлогыг хураах албадлагын арга хэмжээнээс болон авлигын гэмт хэргээс учирсан хохирлыг Гэмт хэргийн хохирогчид нөхөн төлбөр олгох санд төвлөрүүлэн хохирлыг барагдуулах нь бүрэн боломжтой гэж үзэж байна. 

3.2.Гэмт хэргийн хохирогчид нөхөн төлбөр олгох сангийн зарцуулалтын эрх зүйн орчинд хийсэн үнэлгээний дүгнэлт

Засгийн газрын тусгай сангийн тухай хуулийн 10 дугаар зүйлийн 10.1-д “Гэмт хэргийн хохирогчид нөхөн төлбөр олгох сан нь Монгол Улсын нутаг дэвсгэрт үйлдэгдсэн, энэ хуулийн 10.3-т заасан гэмт хэргийн улмаас амь насаа алдсан этгээдийн гэр бүлийн гишүүн, хүнд гэмтэл учирсан хохирогчид нөхөн төлбөр олгох зориулалттай байна.” гэж заасан байна.

Засгийн газрын тусгай сангийн тухай хуулийн 10 дугаар зүйлийн 10.3-т Гэмт хэргийн хохирогчид нөхөн төлбөр олгох сангийн хөрөнгийг Эрүүгийн хуулийн 10.1 дүгээр зүйл /Хүнийг алах/, 11.1 дүгээр зүйл /Хүний эрүүл мэндэд хүнд хохирол санаатай учруулах/, 11.4 дүгээр зүйл /Хүний эрүүл мэндэд хүндэвтэр хохирол санаатай учруулах/, 12.1 дүгээр зүйл /Хүчиндэх/, 12.3 дугаар зүйл /Бэлгийн мөлжлөг/, 13.1 дүгээр зүйл /Хүн худалдаалах/, 13.2 дугаар зүйл /Хүн хулгайлах/, 13.3 дугаар зүйл /Хүн барьцаалах/, 13.4 дүгээр зүйл /Хүнийг хүчээр алга болгох/, 15.3 дугаар зүйл /Хүний цус, эс, эд, эрхтнийг хууль бусаар авах/, 15.5 дугаар зүйл /Хууль бусаар үр хөндөх/, 16.1 дүгээр зүйл /Хүүхдийг гэмт хэрэг үйлдэхэд татан оруулах/, 16.3 дугаар зүйл /Хүүхдийг хаях, төөрүүлэх, тэнүүчлэлд хүргэх/, 16.6 дугаар зүйл /Хүүхэд худалдах/, 16.7 дугаар зүйл /Хүүхэдтэй хэрцгий харьцах/, 16.11 дүгээр зүйл /Хүүхдийг асран хамгаалах үүргээ үл биелүүлэх/, 17.2 дугаар зүйл /Дээрэмдэх/, 19.3 дугаар зүйл /Төрийн өндөр албан тушаалтны амь биед халдах/, 21.12 дугаар зүйл /Эрүү шүүлт тулгах/, 29.1 дүгээр зүйл /Түрэмгий дайныг төлөвлөх, бэлтгэх, өдөөх, дэгдээх/, 29.8 дугаар зүйл /Террорист үйлдэл хийх/-д заасан гэмт хэргийн улмаас амь насаа алдсан этгээдийн гэр бүлийн гишүүн, түүнчлэн хүнд гэмтэл учирсан хохирогчийн шүүхийн хүчин төгөлдөр шийдвэрт заасан дараах хохиролд нөхөн төлбөр олгоход зарцуулахаар заасан зохицуулалтад хийсэн үнэлгээний хүрээ, тогтоосон шалгуур үзүүлэлт, харьцуулах хэлбэр, шалгуур үзүүлэлтийн томьёоллыг  5 дугаар хүснэгтэд харуулав.
Хүснэгт 5

	Үнэлгээний хүрээ
	Тогтоосон шалгуур үзүүлэлт
	Харьцуулах хэлбэрийг сонгох
	Шалгуур үзүүлэлтийг томьёолох

	Гуравдугаар бүлэг.Гэмт хэргийн хохирогчид нөхөн төлбөр олгох сангийн хөрөнгийг Эрүүгийн хуулийн 10.1 дүгээр зүйл /Хүнийг алах/, 11.1 дүгээр зүйл /Хүний эрүүл мэндэд хүнд хохирол санаатай учруулах/, 11.4 дүгээр зүйл /Хүний эрүүл мэндэд хүндэвтэр хохирол санаатай учруулах/, 12.1 дүгээр зүйл /Хүчиндэх/, 12.3 дугаар зүйл /Бэлгийн мөлжлөг/, 13.1 дүгээр зүйл /Хүн худалдаалах/, зэрэг нийт 21 төрлийн гэмт хэргийн улмаас амь насаа алдсан этгээдийн гэр бүлийн гишүүн, түүнчлэн хүнд, хүндэвтэр гэмтэл учирсан хохирогчийн шүүхийн хүчин төгөлдөр шийдвэрт заасан дараах хохиролд нөхөн төлбөр олгоход зарцуулах
(§10.3)
	Практикт нийцэж буй байдал[footnoteRef:12] [12:  Тухайн хууль тогтоомжийн зохицуулалт хэрхэн хэрэгжиж байгаа, түүний эерэг болон сөрөг үр дагавар, хэрэгжүүлэхэд хүндрэл гарч байгаа эсэхийг тодорхойлно.] 

Зорилгод, практикт хэрхэн хэрэгжиж байгаа эсэх?
	
Тохиолдол судлах
Бусад улсад хэрхэн тодорхойлсон бэ?
	Сангийн зарцуулалтыг зөвхөн 21 төрлийн гэмт хэргээр хязгаарласан нь гэмт хэргийн хохирогчид олго нөхөн төлбөрийг бүрэн хамруулж чадах байгаа эсэх, 

	эмчилгээний зардал;. (§10.3.1)
	Практикт нийцэж буй байдал
Зорилгод, практикт хэрхэн хэрэгжиж байгаа эсэх?
	Тохиолдол судлах
Бусад улсад хэрхэн тодорхойлсон бэ?
	

	оршуулгын зардал. (§10.3.2)
	Практикт нийцэж буй байдал 
Зорилгод, практикт хэрхэн хэрэгжиж байгаа эсэх?
	Тохиолдол судлах
Бусад улсад хэрхэн тодорхойлсон бэ?
	

	хөдөлмөрийн чадвараа алдсанаас дутуу авсан цалин хөлс, түүнтэй адилтгах орлог. (§10.3.3)
	Практикт нийцэж буй байдал
Зорилгод, практикт хэрхэн хэрэгжиж байгаа эсэх?
	Тохиолдол судлах
Бусад улсад хэрхэн тодорхойлсон бэ?
	



Засгийн газрын тусгай сангийн тухай хуулийн 10 дугаар зүйлийн 10.1-д гэмт хэргийн хохирогчид нөхөн төлбөр олгох сан нь Монгол Улсын нутаг дэвсгэрт үйлдэгдсэн, энэ хуулийн 10.3-т заасан гэмт хэргийн улмаас амь насаа алдсан этгээдийн гэр бүлийн гишүүн, хүнд, хүндэвтэр гэмтэл учирсан хохирогчид нөхөн төлбөр олгох зориулалттай байхаар заасан нь дээрх 21 төрлийн гэмт хэргийн улмаас амь насаа алдсан, эсхүл хүнд, хүндэвтэр гэмтэл учирсан бол нөхөн төлбөрийг мөнгө дүнгээр уг сангаас санхүүжүүлэхээр хязгаарлан заасан байна. 

Өөрөөр хэлбэл, уг сангийн зарцуулалт нь 21 төрлийн гэмт хэргийн улмаас зөвхөн хүний амь нас хохирсон, хүнд, хүндэвтэр гэмтэл учирсан тохиолдолд хэрэглэгдэх буюу хохирогчид учирсан бодит хохирлыг нөхөн төлөхөд зарцуулагдахаар заасан байна.

Энэхүү бодит хохирлын нөхөн төлбөр нь Засгийн газрын тусгай сангийн тухай хуулийн 10 дугаар зүйлийн 10.3-т зааснаар 1-д оршуулгын зардал, 2-т эмчилгээний зардал, 3-т хөдөлмөрийн чадвараа алдсанаас дутуу авсан цалин хөлс, түүнтэй адилтгах орлого байхаар заасан. 

Эрүүгийн хуульд заасан 21 төрлийн гэмт хэрэгт дараах гэмт хэрэг хамаарч байна. Үүнд:

1. Хүнийг алах -10.1 /91.1, 91.2/, 
2. Хүний эрүүл мэндэд хүнд хохирол санаатай учруулах -11.1 /96.1, 96.2/ 
3. Хүний эрүүл мэндэд хүндэвтэр хохирол санаатай учруулах -11.4 
4. Хүн хулгайлах -13.2 /108.3 /
5. Хүн барьцаалах -13.3 /112.3/
6. Хүнийг хүчээр алга болгох -13.4
7. Хүн худалдаалах -13.1 /113.3/
8. Хүчиндэх -12.1 /126.2, 126.3/ 
9. Дээрэмдэх -17.2 /147.3/
10. Төрийн өндөр албан тушаалтны амь биед халдах -19.3 /81.1, 81.2/
11. Эрүү шүүлт тулгах -21.12 /251.2, 251.3/
12. Түрэмгий дайныг төлөвлөх, бэлтгэх, өдөөх, дэгдээх -29.1
13. Террор үйлдэх -29.8 /1781.2/
14. Бэлгийн мөлжлөг -12.3
15. Хүний цус, эс, эс эрхтнийг хууль бусаар авах -15.3
16. Хууль бусаар үр хөндөх -15.5
17. Хүүхдийг гэмт хэрэг үйлдэхэд татан оруулах -16.1
18. Хүүхдийг хаях, төөрүүлэх, тэнүүчлэлд хүргэх -16.3
19. Хүүхэд худалдах -16.6
20. Хүүхэдтэй хэрцгий харьцах -16.7
21. Хүүхдийг асран хамгаалах үүргээ үл биелүүлэх -16.11

Ийнхүү гэмт хэргийн улмаас учирсан зөвхөн бодит хохиролд нөхөн төлбөр олгох нь уг сангийн үндсэн зорилгод бүрэн хүрэхгүй байна. Энэхүү сангийн үндсэн зорилгыг гэмт хэргийн ялангуяа дээрх 21 төрлийн гэмт хэргийн хохирогчийн хохирлыг нөхөн төлөх буюу хүний зөрчигдсөн эрхийг сэргээхэд оршино гэж тодорхойлж байна.

Монгол Улсын Их Хурлаас 2022 оны 12 дугаар сарын 23-ны өдөр баталсан Шүүх шинжилгээний тухай хууль болон энэхүү хуулийг дагаж өөрчлөлт орсон Иргэний хуульд зааснаар нийт 84 төрлийн гэмт хэргийн хохирогчийн сэтгэцэд учирсан хор уршгийн зэргийг тогтоож, уг зэрэгтэй нь уялдсан нөхөн төлбөрийг гэм буруутай этгээдээс авах шинэ төрлийн зохицуулалтыг оруулсан. Энэ хуулийн өөрчлөлт нь гэмт хэргийн улмаас учирсан бодит хохирлын нөхөн төлбөрийг олгохоос гадна сэтгэцэд учирсан хор уршгийг нөхөн төлөхөөр болсон нь олон улсын эрх зүйн хэм хэмжээ, Монгол Улсын Үндсэн хуулиар олгогдсон хүний зөрчигдсөн эрхийг сэргээхэд ихээхэн ач холбогдолтой зохицуулалт болсон гэж үздэг байна. 

Түүнчлэн Монгол Улсын Их Хурлын 2003 оны 10 дугаар сарын 24-ний өдрийн 41 дүгээр тогтоолоор “Монгол Улсад хүний эрхийг хангах үндэсний хөтөлбөр”-ийг баталсан.[footnoteRef:13] Уг хөтөлбөрийн 2.1.5-д “зохих сан бий болгох, иргэдийг гэмт халдлагаас хамгаалах даатгалд хамруулах эдгээр гэмт хэргийн улмаас учирсан хохирлыг нөхөн төлүүлэх эх үүсвэрийг бүрдүүлж, эхний ээлжид хариуцагч нь тодорхойгүй, эсхүл төлбөрийн чадваргүй иргэдийн хохирлыг төр урьдчилан төлж, хариуцагчаар нөхөн төлүүлэх журмыг хуулиар тогтоон хэрэгжүүлж цаашид боловсронгуй болгоно.” гэж заасан байдаг.  Харин Засгийн газрын тусгай сангийн тухай хуульд тодорхой гэмт хэргийн хохирогчид учирсан хохирлыг төр нөхөн барагдуулахаар хуульчилсан нь дэвшилттэй боловч учирсан хохирлыг бодит хохирлоор хязгаарласан, зөвхөн шүүхийн шийдвэр гарсны дараа нөхөн төлбөр олгохоор заасан, цөөн тооны гэмт хэргийн хохирогчоор хязгаарласан, хохирлыг зөвхөн эдийн хохирлоор хязгаарласан нь иргэдийн “бодит хохирлыг барагдуулах” зарчимд нийцээгүйн дээр Монгол Улсын Үндсэн хуулиар иргэнд олгосон “хохирол нөхөн төлүүлэх” эрх, “хүн бүр хууль шүүхийн өмнө эрх тэгш байх” зарчимд нийцэхгүй байна.  [13:  “Монгол Улсад хүний эрхийн хөтөлбөр батлах тухай” Улсын Их Хурлын 2003 оны 41 дүгээр тогтоол, Төрийн мэдээлэл эмхтгэл, 2003 он №42, https://legalinfo.mn/mn/detail?lawId=6265] 


Иймд дээрх олон улсын эрх зүйн хэм хэмжээ, дотоодын бодлоготой уялдуулан  Засгийн газрын тусгай сангийн тухай хуулийн 10 дугаар зүйлд хамаарах гэмт хэргийн төрлийг нэмэгдүүлэх, гэмт хэргийн хохирогчид учирсан бодит хохирлоос гадна сэтгэцэд учирсан хор уршгийн нөхөн төлбөрийг дээрх сангаас олгох нь зүйтэй болно. 

Мөн гэмт хэргийн хохирогч болон түүний хууль ёсны төлөөлөгч Засгийн газрын тусгай сангийн тухай хуулийн 10 дугаар зүйлийн 10.4-т заасны дагуу зөвхөн шүүхийн хүчин төгөлдөр шийдвэрийг үндэслэн нөхөн төлбөрийг авах боломжтой байгаа нь өрөөсгөл байна.

Тухайлбал: 
Шүүхийн шийдвэр 1.

Сонгино хайрхан дүүргийн эрүүгийн хэргийн анхан шатны шүүхийн 2024 оны 09 дүгээр сарын 26-ны өдрийн 2024/ШЦТ/1048 дугаартай Эрүүгийн хуулийн 10.1 дүгээр зүйл буюу Хүнийг санаатай алах гэмт хэргийн шүүхийн шийдвэрт хохирогчийн хууль ёсны төлөөлөгчөөр тогтоогдсон этгээдээс оршуулгын зардалд 10.702.327 төгрөгийг нэхэмжилсэн бөгөөд шүүгдэгч нь мөрдөн шалгах ажиллагааны үеэр 2.000.000 төгрөг төлсөн талаар дурдсан байна.[footnoteRef:14] [14:  Сонгино хайрхан дүүргийн иргэний хэргийн анхан шатны шүүхийн шийдвэр, 2024.09.26, №2024/ШЦТ/1048  https://shuukh.mn/single_case/110302?daterange=2024/01/01%20-%202024/10/29%20&id=1&court_cat=2&bb=1] 


Уг шүүхийн шийдвэрийн тогтоох хэсгийн 5-д “Иргэний хуулийн 497 дугаар зүйлийн 497.1, 508 дугаар зүйлийн 508.1 дэх хэсгүүдэд зааснаар шүүгдэгчээс оршуулгын зардалд 8.702.327 төгрөгийг гаргуулж, хохирогчийн хууль ёсны төлөөлөгчид  олгохоор заасан байна. Харин хохирогчоос сэтгэл санаанд учирсан хор уршгийг нэхэмжилсэн боловч шүүхээс иргэний хэрэг шүүхэд хянан шийдвэрлэх журмаар шийдвэрлүүлэхийг нээлттэй үлдээсэн байна. 

Дээрх шүүхийн шийдвэрээс үзвэл хохирогчоос оршуулгын зардал болон сэтгэцэд учирсан хор уршгийн нөхөн төлбөрийг нэхэмжилсэн боловч зөвхөн бодит хохирол буюу оршуулгын зардлыг шийдвэрлэсэн байна.

Шүүхийн шийдвэр 2.

 Хөвсгөл аймаг дахь сум дундын эрүүгийн хэргийн анхан шатны шүүхийн 2024 оны 09 дүгээр сарын 24-ний өдрийн 2024/ШЦТ/377 дугаартай Эрүүгийн хуулийн 10.1 дүгээр зүйл буюу Хүнийг санаатай алах гэмт хэргийн шүүхийн шийдвэрт хохирогчийн хууль ёсны төлөөлөгчөөр тогтоогдсон этгээдээс оршуулгын зардал, буяны ажлын зардал, Хаанбанкны зээлийн зардал, нийт 21.353.826 төгрөг, сэтгэл санааны хохиролд 99.000.000 төгрөгийг нэхэмжилсэн.[footnoteRef:15] [15:  Хөвсгөл аймаг дахь сум дундын эрүүгийн хэргийн анхан шатны шүүхийн шийтгэх тогтоол, 2024.09.24,  №2024/ШЦТ/377,  
https://shuukh.mn/single_case/110158?daterange=2024-01-01%20-%202024-11-10&id=1&court_cat=2&bb=1] 


Иргэний хуулийн 497 дугаар зүйлийн 497.1, 508 дугаар зүйлийн 508.1, 508.5, 511 дүгээр зүйлийн 511.3, 511.5 дахь хэсэгт зааснаар амь хохирогчийн хууль ёсны төлөөлөгчийн нэхэмжлэлийн шаардлагаас 3.150.374 (гурван сая нэг зуун тавин мянга гурван зуун далан дөрөв) төгрөгийг хэрэгсэхгүй болгож, шүүгдэгчээс оршуулгын зардал 11.384.726  (арван нэгэн  сая гурван зуун наян дөрвөн мянга долоон зуун хорин зургаа) төгрөг, сэтгэцэд учирсан хохирол 99.000.000  (ерэн есөн сая) төгрөг нийт 110.384.726 (нэг зуун арван мянга гурван зуун наян дөрвөн мянга долоон зуун хорин зургаа) төгрөгийг гаргуулж амь хохирогчийн хууль ёсны төлөөлөгчид  олгож, амь хохирогчийн хууль ёсны төлөөлөгчийн Хаан банкны цалингийн зээл 9.362.248 (есөн сая гурван зуун жаран хоёр мянга хоёр зуун дөчин найм) төгрөг, оршуулгын зардал  1.388.740 (нэг сая гурван зуун наян найман мянга долоон зуун дөч) төгрөг нийт 10.750.988 (арван сая долоон зуун тавин мянга есөн зуун наян  найм) төгрөгийн  хохирлоо нотлох баримтаа бүрдүүлэн иргэний хэрэг шүүхэд хянан шийдвэрлэх журмаар шүүгдэгчээс нэхэмжлэх эрхтэй болохыг тус тус дурдсан байна.

Шүүхийн шийдвэр 3.

Чингэлтэй дүүргийн эрүүгийн хэргийн анхан шатны шүүхийн 2024 оны 09 дүгээр сарын 24-ний өдрийн 2024/ШЦТ/669 дугаартай Эрүүгийн хуулийн 10.1 дүгээр зүйл буюу Хүнийг санаатай алах гэмт хэргийн шүүхийн шийдвэрт хохирогчийн хууль ёсны төлөөлөгчөөр тогтоогдсон этгээдээс оршуулгын зардал, буяны ажлын зардал, Хаанбанкны зээлийн зардал, нийт 21.353.826 төгрөг, сэтгэл санааны хохиролд 99.000.000 төгрөгийг нэхэмжилсэн.[footnoteRef:16]   [16:  Чингэлтэй дүүргийн эрүүгийн хэргийн анхан шатны шүүхийн шийтгэх тогтоол, 2024.09.24, 2024/ШЦТ/669, https://shuukh.mn/cases/2/1?item_id=32 ] 


Шүүхийн 2024 оны 09 дүгээр сарын 24-ний өдрийн 2024/ШЦТ/669 дугаартай тогтоолын тогтоох хэсгийн 5-д хэрэгт эд мөрийн баримтаар хураагдсан ирсэн зүйлгүй, эд хөрөнгө битүүмжлээгүй, шүүгдэгч нь бусдад төлөх төлбөргүй болохыг тус тус дурдсугай. Тодруулбал, мөрдөн байцаалтын явцад болон шүүх хуралдааны үед бодит хохирол болох оршуулгын зардлыг бүрэн төлж барагдуулсан байна. Харин хохирогчоос сэтгэцэд учирсан хор уршгийн нөхөн төлбөрийг нэхэмжлээгүй болно.  

Дээрх шүүхийн шийдвэрүүдээс үзэхэд зөвхөн оршуулгын зардлыг бодит хохиролд тооцож, шүүгчдэгчээс гаргуулахаар шийдвэрт дурдсан байна. Харин сэтгэл санааны хор уршгийн нөхөн төлбөрийг иргэний журмаар нэхэмжлэхээр шүүхийн шийдвэрт заасан байна. Тодруулбал, дээрх шүүхийн шийдвэрүүд нь бүгд Эрүүгийн хуулийн 10.1 дүгээр зүйл буюу хүний амь насыг санаатайгаар алах гэмт хэрэг болох тул Засгийн газрын тусгай сангийн тухай хуулийн 10 дугаар зүйлд заасан зөвхөн оршуулгын зардлыг нөхөн төлөхөд хамаарах юм. 

Бодит хохирлыг шүүхийн шийдвэрт зааснаар шүүгдэгчээс гаргуулахаар заасан байна. Хохирогчийн хууль ёсны төлөөлөгчөөс Засгийн газрын тусгай сангийн тухай хуулийн 10 дугаар зүйлд заасан Гэмт хэргийн хохирогчид нөхөн төлбөр олгох санд хүсэлт гарган оршуулгын зардлыг авах боломжтой болно. Өөрөөр хэлбэл, оршуулгын зардал нь Засгийн газрын тусгай сангийн тухай хуулийн 10 дугаар сарын 10.3.2-т заасан оршуулгын зардлыг уг сангаас хохирогчид олгох, дараа нь гэмт буруутай этгээдээс нөхөн төлүүлж авах зориулалттай болно.

Шүүхийн шийдвэр 4.

Сэлэнгэ аймгийн сум дундын эрүүгийн хэргийн анхан шатны шүүхийн 2024 оны 10 дугаар сарын 07-ны өдрийн 2024/ШЦТ/209 дугаартай Эрүүгийн хуулийн 11.1.1 дүгээр зүйл буюу хүний эрүүл мэндэд хүнд хохирол санаатай учруулах гэмт хэргийн шүүхийн шийдвэрт хохирогчийн хууль ёсны төлөөлөгчөөр тогтоогдсон этгээдээс эмчилгээний зардалд 3,789.240 төгрөгийг нэхэмжилсэн бөгөөд шүүгдэгч нь мөрдөн шалгах ажиллагааны үеэр 3.789.240 төгрөг төлсөн талаар дурдсан байна.[footnoteRef:17] [17:  Сэлэнгэ аймаг дахь сум дундын анхан шатны шүүхийн шийтгэх тогтоол, 2024.10.07, 2024/ШЦТ/209, https://shuukh.mn/single_case/109314?daterange=2024/01/01%20-%202024/10/08%20&id=1&court_cat=2&bb=1] 


Шүүхийн 2024 оны 09 дүгээр сарын 24-ний өдрийн 2024/ШЦТ/209 дугаартай тогтоолын тогтоох хэсгийн 5-д Иргэний хуулийн 497 дугаар зүйлийн 497.1-д зааснаар шүүгдэгч шүүгдэгчээс сэтгэцэд учирсан хохирол 2,640.000 төгрөгийг гаргуулж хохирогчийн хууль ёсны төлөөлөгчид олгосугай, 6-д насанд хүрээгүй хохирогч нь энэ хэргийн улмаас цаашид эмчлэгдэх бол нотлох баримтаа бүрдүүлэн Иргэний хэрэг шүүхэд хянан шийдвэрлэх тухай хуульд заасан журмаар нэхэмжлэх эрхийг нээлттэй үлдээсүгэй гэж тогтоосон байна. Тодруулбал, мөрдөн байцаалтын явцад болон шүүх хуралдааны үед бодит хохирол болох эмчилгээний зардлыг төлж барагдуулсан байна. Түүнчлэн хохирогчийн сэтгэцэд учирсан хор уршгийн нөхөн төлбөрийг тооцож, олгохоор тусгасан байна. 
	
Харин дээрх шүүхийн шийдвэрт дурдсанаар хохирогчийн биед хүнд зэргийн гэмтэл учирсан бөгөөд яаралтай мэс засалд орсон, эмчилгээ хийлгэсэн байх бөгөөд гэмт буруутай этгээдээс шүүхийн шийдвэр гарахаас өмнө тухайн эмчилгээ, мэс заслын зардлыг шуурхай төлсөн байдаг. Энэ нь хэдийгээр шүүхээс гэм буруутай болохыг эцэслэн шийдвэрлээгүй ч шүүгдэгчээ тухай бүр сайн дураараа хохирлыг гаргаж өгсөн байдаг. Хохирогчид эмнэлгийн яаралтай тусламжийн үйлчилгээ үзүүлж байх нь тухайн хохирогчийн амь насыг аврах, гэмтлийн үр дагаврыг бууруулах зэрэг чухал үр дүнтэй болно.  

[bookmark: _Hlk195683828]Дээрх хэргийн нөхцөл байдлын үед буюу шүүхээр гэм буруутай нь тогтоогдоогүй, хохирлын нөхөн төлбөрийг шүүхийн шийдвэрээр тогтоогоогүй, шүүхийн шийдвэр гараагүй байхад хохирогчид хүнд гэмтэлд яаралтай эмнэлгийн тусламж үйлчилгээ шаардлагатай байвал Гэмт хэргийн хохирогчид нөхөн төлбөр олгох сангаас төлбөр олгох хууль зүйн хувьд боломжгүй байна. Тодруулбал, Засгийн газрын тусгай сангийн тухай хуулийн 10 дугаар зүйлийн 10.4-т гэмт хэргийн хохирогчид олгох нөхөн төлбөрийн хэмжээ нь хохирлыг гэм буруутай этгээдээр нөхөн төлүүлэх тухай шүүхийн хүчин төгөлдөр шийдвэрээр тодорхойлогдохоор заасан байна. Жишээ нь: 

2017, 2018, 2019 онуудад гарсан нийт гэмт хэргийн шүүхээр шийдвэрлэгдсэн байдлыг тоо баримтыг харахад 1/3 хувь нь л шүүхээр тухайн ондоо шийдвэрлэгдсэн байна. Тэгэхээр ихэнх хэрэг тухайн ондоо шүүхээр шийдэгдэхгүйгээс болж хохирогчид олгох нөхөн төлбөрийн хугацаа тэр хэрээр хойшлоход хүрч байгаа нь харагдаж байна.  [footnoteRef:18] [18:  Гэмт хэргийн улмаас учирсан хохирлыг төрөөс нөхөн төлүүлэх хуулийн төслийг боловруулах хэрэгцээ, шаардлагыг урьдчилан тандан судлах” судалгааны ажлын тайлан, 2019 он, Хууль зүй, дотоод хэргийн яам] 

										График 3

Гадаадын зарим харьцуулсан судалгаа

Хүснэгт 6

	д/д 
	Улсын нэр 
	Нэхэмжлэл гаргах эрх бүхий этгээд
	Гэмт хэргийн ангилал 

	1 
	БНСУ 
	✓ Хүнд гэмтэл авсан гэмт хэргийн хохирогч 
✓ Нас барсан хохирогчдын асран хамгаалагчид 

	➢ Бусдын амь нас хохирох 
➢ Биед гэмтэл учруулах 
➢ Зам, гол болон бусад нийтийн байгууламжийн бүтээн байгуулалт, менежментийн доголдлын улмаас хохирол учрах 

	2 
	Япон 
	✓ Хүчирхийллийн гэмт хэргийн хохирогч, хүнд гэмтэл авсан 
✓ Нас барсан хохирогчдын хамаарал бүхий хүмүүс, хэрэв тэд Японд хууль ёсны дагуу оршин суудаг бол 
	
➢ Хохирогч нас барсан 
➢ Хүнд гэмтэл, өвчин авсан 
➢ Тахир дутуу болсон 


	3 
	Австри 
	✓ Эмнэлгийн зардал, хөдөлмөрийн чадвараа алдахад хүргэсэн бие махбодын болон сэтгэцийн гэмтэл авсан хүнд гэмт хэргийн хохирогчид. Хүнд гэмт хэрэг гэдэг нь урьдчилан төлөвлөсөн гэмт хэрэг бөгөөд 6 сараас дээш хугацаагаар хорих ялтай байх. 
	➢ Хуулийн 1.1-д санаатай гэмт хэргийн /6 сараас дээш хорих ялтай/ улмаас бие махбодод гэмтэл учирч, эрүүл мэндээрээ хохирсон, 
➢ Сэтгэл зүйн хямралд орсон, 
➢ Албан ёсны хариуцлагын тухай хууль болон Холбооны хуулийн 20/1949 оны № 20/1949-ийн дагуу нэхэмжлэл гаргаагүй бол 1-р зүйлд заасан үйлдлээс болж бие 

	4
	Болгар
	
	· Терроризм, 
· Хүнийг санаатай алах, 
· Бие махбодод санаатайгаар хүнд гэмтэл учруулах, 
· Эрүүл мэндэд ноцтой хохирол учруулсан бэлгийн дарамт, хүчирхийлэл, 
· Хүн худалдаалах
· Зохион байгуулалттай гэмт бүлэглэлийн захиалга, шийдвэрээр үйлдсэн гэмт хэрэг
Хуульд заасан гэмт хэргийн улмаас хүний амь нас хохирсон буюу бие махбодод хүнд гэмтэл учруулсан бусад санаатай гэмт хэрэг

	5
	Эстони
	· Хүчирхийллийн гэмт хэргийн улмаас бие махбодод нь хүнд гэмтэл авсан хохирогчид (өөрөөр хэлбэл 6 сараас дээш хугацаагаар үргэлжилсэн эрүүл мэндийн эмгэг)
Гэмт хэргийн улмаас амь нас хохирсон хохирогчийн хамаарал бүхий хүмүүс
	· Гэмт хэргийн улмаас амь нас хохирох
· Эрүүл мэндэд ноцтой хохирол учруулсан /Эрүүл мэндийн эмгэг 6 сараас дээш үргэлжилсэн/
· Хүчирхийллийн гэмт хэрэг
· Гэмт хэрэгтэн хариуцлага хүлээх чадваргүй
· Гэмт хэрэг үйлдсэн этгээд тогтоогдоогүй, баривчлагдаагүй, эсхүл өөр шалтгаанаар түүнийг яллах боломжгүй боловч эрүүгийн хэргийн талаар цуглуулсан нотлох баримтууд нь хүчирхийллийн гэмт хэрэг үйлдсэн болохыг нотолсон тохиолдолд



Тухайлбал, Эстони Улсын Хохирогчийг дэмжих тухай хуулийн 10 дугаар зүйлд зааснаар хүнд гэмт хэрэгт учирсан хохиролд нөхөн төлбөр олгох бөгөөд дараах зүйлд зарцуулахаар заасан байна:

- Хөдөлмөрийн чадвараа алдсан хохирол,
- Эмчилгээний зардал,
- Хохирогч нас барсны улмаас үүссэн хохирол,
- Нүдний шил, хиймэл шүд, контакт линз болон биеийн үйл ажиллагааг орлох бусад хэрэгсэл, хувцас,
- Оршуулгын зардал тус тус хамаарахаар зохицуулалттай байна.

Гэмт хэргийн хохирогчид төрөөс нөхөн төлбөр олгох журмын 6.1-д Сангаас олгосон нөхөн төлбөрийг шүүхийн шийтгэх тогтоолоор гэм буруутай болох нь тогтоогдсон этгээдээс Шүүхийн шийдвэр гүйцэтгэх тухай хуульд заасан үндэслэл, журмын дагуу шийдвэр гүйцэтгэх ажиллагаа явуулж, нөхөн төлүүлнэ.

Сүүлийн 20 /2002-2023 он / жилийн хугацаанд нийт 516 төлбөр төлөгчид холбогдох 3.251.469.994 төгрөгийг эргэн төвлөрүүлэхээс 1.167.690.997 төгрөгийг төвлөрүүлсэн, үүнээс хоригдлын хөдөлмөрийн хөлсний суутгалаар 359.490.553 төгрөгийг, ар гэрээс нь 422.009.820 төгрөгийг, шийдвэр гүйцэтгэх ажиллагаагаар 275.413.806 төгрөгийг төвлөрүүлж, нас барсан 10 төлбөр төлөгчийн төлбөрийн үлдэгдэл 72.383.161 төгрөгийг төлбөр төлөлтөд тооцсон болно. 2023 оны жилийн эцсийн байдлаар 276 төлбөр төлөгчөөс төлбөрийн үлдэгдэл 2.083.778.996 төгрөгийг гаргуулах шийдвэр гүйцэтгэх ажиллагаа явуулж байгаагаас хорих ял эдэлж байгаа 1.6 тэрбум төгрөгийн 206 төлбөр төлөгч байна.[footnoteRef:19] [19:  Гэмт хэргийн хохирогчид нөхөн төлбөр олгох журмын хэрэгжилтийн танилцуулга, Шүүхийн шийдвэр гүйцэтгэх ерөнхий газар, 2023 он,] 


[bookmark: _Hlk195683913]Засгийн газрын тусгай сангийн тухай хуулийн 10 дугаар зүйлийн 10.3-т Эрүүгийн хуульд заасан нийт 21 төрлийн гэмт хэргийн хохирогчид Гэмт хэргийн хохирогчид нөхөн төлбөр олгох сангаас нөхөн төлбөр олгохоор заасан болно. Харин Хууль зүй, дотоод хэргийн яам болон шүүхийн шийдвэр гүйцэтгэх байгууллагын тайлан мэдээнээс үзэхэд Эрүүгийн хуульд заасан дээрх 21 төрлийн гэмт хэргээс зөвхөн 5 төрлийн гэмт хэргийн хохирогчид нөхөн төлбөрийг уг сангаас нийтлэгээр олгодог байна. 

Тухайлбал, 2002-2023 оны хооронд Гэмт хэргийн хохирогчид нөхөн төлбөр олгох сангаас олгосон төлбөр төлөгч нарын 73.88 хувь нь Эрүүгийн хуулийн Тусгай ангийн 10.1 /91.1/-т заасан хүн алах, 16.86 хувь нь Эрүүгийн хуулийн Тусгай ангийн 11.1 /96.1, 96.2/ буюу хүний эрүүл мэндэд хүнд хохирол санаатай учруулах, 0.41 хувь нь Эрүүгийн хуулийн Тусгай ангийн 11.4-т заасан хүний эрүүл мэндэд хүндэвтэр хохирол санаатай учруулах, 8.85 хувь нь Эрүүгийн хуулийн Тусгай ангийн 12.1 /126.1/-т заасан хүчиндэх гэмт хэргийн улмаас учирсан хохирлын нөхөн төлбөрт олгосон байна.
Хүснэгт 7  

	[bookmark: _Hlk195450716]
	Гэмт хэргийн төрөл
	2019 он
	2020 он
	2021 он
	2022 он
	2023 он
	2024 он

	№
	Бүртгэгдсэн гэмт хэрэг
	31524
	23064
	25429
	35340
	35574
	44673

	1.
	Хүнийг алах 10.1
	197
	192
	194
	199
	199
	191

	2.
	Хүний эрүүл мэндэд хүнд хохирол санаатай учруулах 11.1
	238
	301
	370
	411
	359
	350

	3.
	Хүний эрүүл мэндэд хүндэвтэр хохирол санаатай учруулах 11.4
	319
	523
	607
	760
	694
	967

	4.
	Хүчиндэх 12.1
	481
	401
	439
	550
	564
	658

	5.
	Дээрэм 17.2
	868
	404
	366
	485
	392
	568

	Нийт
	2103
	1821
	1976
	2405
	2208
	2734



[bookmark: _Hlk195683923]Харин Эрүүгийн хуульд заасан бусад 16 төрлийн гэмт хэрэг нь 1 дүгээрт төдийлөн гардаггүй, 2 дугаарт уг гэмт хэргийн хохирогч нь тэр бүр хохирлоо уг сангаас нөхөн төлбөр авах хүсэлт гаргадаггүй, 3 дугаарт хэрэг хянан шийдвэрлэх ажиллагааны явцад хохирлоо бүрэн барагдуулдаг байна. Тухайлбал, Эрүүгийн хуулийн 13.2 дугаар зүйл/Хүн хулгайлах/, 13.3  дугаар зүйл /Хүн барьцаалах/, 19.3 дугаар зүйл/Төрийн өндөр албан тушаалтны амь биед халдах/, 29.1 дүгээр зүйл /Түрэмгий дайныг төлөвлөх, бэлтгэх, өдөөх, дэгдээх/, 29.8 дугаар зүйл /Террор үйлдэх/, 12.3 дугаар зүйл /Бэлгийн мөлжлөг/, 15.3 дугаар зүйл /Хүний цус, эс, эс эрхтнийг хууль бусаар авах/, 15.5 дугаар зүйл /Хууль бусаар үр хөндөх/,  16.3 дугаар зүйл /Хүүхдийг хаях, төөрүүлэх, тэнүүчлэлд хүргэх/, 16.6 дугаар зүйл /Хүүхэд худалдах/, 16.7 дугаар зүйл /Хүүхэдтэй хэрцгий харьцах/ зэрэг 11 төрлийн гэмт хэрэг сүүлийн 20 жилийн хугацаанд, түүнчлэн Эрүүгийн хуульд орсон боловч огт бүртгэгдээгүй байна.

Харин Эрүүгийн хуулийн 13.4 дүгээр зүйл /Хүнийг хүчээр алга болгох/, 13.1 дүгээр зүйл /Хүн худалдаалах/,16.1 дүгээр зүйл /Хүүхдийг гэмт хэрэг үйлдэхэд татан оруулах/, 21.12 дугаар зүйл  /Эрүү шүүлт тулгах/ гэмт хэрэг нь ховор гардаг бөгөөд хохирогч нь тус сангаас нөхөн төлбөр авах хүсэлт гаргаагүй байна.  

Түүнчлэн Эрүүгийн хуулийн 6.5 дугаар зүйлийн 1 дэх хэсгийн 1.2 дахь заалтад гэмт хэрэг үйлдсэний дараа хохирогчид шууд эмнэлгийн, бусад туслалцаа үзүүлсэн, учруулсан хохирлыг төлсөн нөхцөлийг шүүх харгалзан үзэж эрүүгийн хариуцлагыг хөнгөрүүлэхээр заасан байна.  Иймд хэрэг хянан шийдвэрлэх ажиллагааны явцад холбогдогч этгээдээс хохирлыг барагдуулах тохиолдолд нийтлэг байдаг нь уг сангаас нөхөн төлбөр хүсэлт гаргасан тоо, төлбөр олгосон тоон үзүүлэлт зэрэг нь бүртгэгдсэн нийт гэмт хэргийн тоон үзүүлэлтэй харьцуулахад маш бага байх нэг нөхцөл болдог. 

[bookmark: _Hlk195456292][bookmark: _Hlk195456266]Хууль зүй, дотоод хэргийн сайдын 2012-2024 оныг дуустал 30 удаагийн тушаалаар нийт 516 хохирогч иргэнд 3.251.469.994 төгрөгийн нөхөн төлбөрийг Гэмт хэргийн хохирогчид нөхөн төлбөр олгох сангаас олгосон байна. Үүнээс эмчилгээний зардалд 93 иргэнд 675.964.790 төгрөг, оршуулгын зардалд 426 иргэний 2.570.377.173 төгрөг, хөдөлмөрийн чадвараа алдсан 2 иргэний 5.123.031 төгрөгийг тус тус олгосон байна. Уг сан нь 2024 онд 226.831.507 хөрөнгө зарцуулалт, 195.333.595 нөхөн төлүүлэлт хийж, 2012- 2024 оны хооронд нийт 1.902.551.419 төгрөгийн нөхөн төлүүлэлт хийлгэсэн байна. 

  Иймд хүний эрхийг хамгаалах, зөрчигдсөн эрхийг нөхөн сэргээх зорилгын хүрээнд тэр бүр гараад байдаггүй Засгийн газрын тусгай сангийн тухай хуулийн 10.3-т заасан зарим төрлийн гэмт хэргийг нөхөн төлбөр олгох сангийн зарцуулалтаас хасаж илүү оновчтой болгох олон улсын чиг хандлагад нийцүүлэхтэй холбоотой эрх зүйн орчныг боловсронгуй болгох шаардлагатай байна. Үүнд:

· Тус сангаас олгох нөхөн төлбөрийг хүртээмжтэй болгоход чиглэх хүрээнд илүү олон төрлийн шаардлагатай гэмт хэргийг хамруулах, ялангуяа хүүхдийн эсрэг гэмт хэргийг илүү оруулах,
· Зарим төрлийн хохирогч жишээлбэл, насанд хүрээгүй болон бэлгийн эрх, эрх чөлөөний эсрэг, хүний эрүүл мэндэд хүнд, хүндэвтэр хохирол санаатай учруулах зэрэг гэмт хэргийн хохирогчид заавал шүүхийн шийдвэрийг хүлээлгүй тус сангаас шаардлагатай эмчилгээний зардлыг шуурхай шийдвэрлэн олгох, улмаар гэм буруутай этгээдээс нэхэмжилдэг байх,
· Тус сангаас зарцуулах зарцуулалтын хэлбэрийг нэмэгдүүлэх;
· Тус сангаас санхүүжилт хийх санхүүжилтийн хэлбэрийг зөв тодорхойлох зэрэг болно. 


3.3.Гэмт хэргийн хохирогчид нөхөн төлбөр олгох сангийн шийдвэр, үндэслэлийн эрх зүйн зохицуулалтын үнэлгээний дүгнэлт

Засгийн газрын тусгай сангийн тухай хуулийн 10 дугаар зүйлд заасан Гэмт хэргийн хохирогчид нөхөн төлбөр олгох сангаас гэмт хэргийн хохирогчид нөхөн төлбөр олгоход гаргах шийдвэр, үндэслэл хэсэгт хийсэн үнэлгээний хүрээ, тогтоосон шалгуур үзүүлэлт, харьцуулах хэлбэр, шалгуур үзүүлэлтийн томьёоллыг 5 дугаар хүснэгтэд харуулав.
Хүснэгт 8

	Үнэлгээний хүрээ
	Тогтоосон шалгуур үзүүлэлт
	Харьцуулах хэлбэрийг сонгох
	Шалгуур үзүүлэлтийг томьёолох

	Гэмт хэргийн хохирогчид олгох нөхөн төлбөрийн хэмжээ нь хохирлыг гэм буруутай этгээдээр нөхөн төлүүлэх тухай шүүхийн хүчин төгөлдөр шийдвэрээр тодорхойлогдоно (§10.4.)
	Практикт нийцэж буй байдал

Зорилгод, практикт хэрхэн хэрэгжиж байгаа эсэх?
	Тохиолдол судлах

Бусад улсад хэрхэн тодорхойлсон бэ?
	Шүүхийн шийдвэрийг үндэслэн олгосноор гэмт хэргийн хохирогчид нөхөн төлбөрийг бүрэн олгож байгаа эсэх? 

	Дөрөвдүгээр бүлэг. Гэмт хэргийн хохирогчид нөхөн төлбөр олгох сангаас гэмт хэргийн хохирогчид нөхөн төлбөр олгоход гаргах шийдвэр , үндэслэл 
(§23.1)
	Практикт нийцэж буй байдал

Гэмт хэргийн хохирогчид нөхөн төлбөр олгох сангаас гэмт хэргийн хохирогчид нөхөн төлбөр олгоход гаргах шийдвэр, үндэслэл
	Тохиолдол судлах

Бусад улсад хэрхэн тодорхойлсон бэ?
	Шийдвэр нь хууль зүйн үндэслэлтэй эсэх?
Цаг хугацааны хувьд зорилгодоо хэр нийцэж байгаа  вэ?




[bookmark: _Hlk182147106]Засгийн газрын тусгай сангийн тухай хуулийн 5 дугаар зүйлийн 5.3.4-т Гэмт хэргийн хохирогчид нөхөн төлбөр олгох санг заасан бөгөөд мөн хуулийн 23 дугаар зүйлийн 23.1-д “Энэ хуулийн 3.2-т заасан тусгай сан болон энэ хуулийн 5.3.2, 5.3.5,  5.3.6-д зааснаас бусад тусгай сангийн хөрөнгөөр хэрэгжүүлэх төсөл, хөтөлбөр, арга хэмжээний санхүүжилтийг тухайн асуудал эрхэлсэн Засгийн газрын гишүүний шийдвэрийг үндэслэн урьдчилгаа олгож гүйцэтгэлээр санхүүжүүлэх буюу тухайн ажил, үйлчилгээний онцлог, шаардагдах хөрөнгийн хэмжээтэй уялдуулан үе шаттайгаар санхүүжүүлэх /23.1.1/ болон шууд санхүүжүүлэх буюу ажил, үйлчилгээг гүйцэтгэсний дараа санхүүжилтийг бүрэн хэмжээгээр нэг удаа олгох /23.1.2./ хэлбэрээр санхүүжүүлэхээр заасан байна. Өөрөөр хэлбэл, шүүхийн хүчин төгөлдөр шийдвэрийг үндэслэн хууль зүйн асуудал эрхэлсэн Засгийн газрын гишүүний шийдвэрээр хохирогчид нөхөн төлбөрийг олгоно. 

Гэмт хэргийн хохирогчид олгох нөхөн төлбөрийн хэмжээ шүүхийн хүчин төгөлдөр шийдвэрээр тодорхойлогдох бөгөөд гэмт хэргийн хохирогчид нөхөн төлбөр олгох сангаас хохирогчид олгосон нөхөн төлбөрийг шүүхийн шийтгэх тогтоолоор гэм буруутай болох нь тогтоогдсон этгээдээр санд буцаан төвлөрүүлэхээр Засгийн газрын тусгай сангийн тухай хуульд хуульчилсан. Харин шүүхийн шийдвэрээр нөхөн төлбөрийг тодорхойлоогүй, эсхүл шүүхийн шийдвэр гараагүй буюу гэмт этгээд тодорхойгүй, эсхүл шүүхийн шийдвэрээр цагаатгасан тохиолдолд хохирогчид нөхөн төлбөр олгогдохгүй, эсхүл хүлээгдэх асуудал гарна.[footnoteRef:20] Үүний үр дагаварт хохирогч үлдэх эрсдэлийг бий болгоно. Олон улсын эрх зүйн хэм хэмжээ, Монгол Улсын Үндсэн хуульд заасан хүний эрхийг хамгаалах, зөрчигдсөн эрхийг сэргээх зарчмыг бүрэн дүүрэн хэрэгжүүлж чадахгүй байна. Энэ нь гэмт хэргийн хохирогчийн хохирлыг хангалттай хэмжээнд, шударгаар нөхөн барагдуулах зарчимд нийцээгүй гэж үзэж болохоор байна.[footnoteRef:21] [20:  “Хохирлын сангийн тухай хуулийн хэрэгцээ, шаардлагыг урьдчилан тандан судлах” тайлан, Хууль зүй үндэсний хүрээлэн, 2021 он,]  [21:  Нээлттэй нийгэм форум. 2021 он, Эрүүгийн хэрэг хянан шийдвэрлэх тухай хуулийн дөчин тавдугаар бүлгийн хэрэгжилт. Судалгааны тайлан. IBSN:978-9919-9742-7-5] 


Мөн Монгол Улсын Их Хурлын 2003 оны 10 дугаар сарын 24-ний өдрийн 41 дүгээр тогтоолоор “Монгол Улсад хүний эрхийг хангах үндэсний хөтөлбөр”-ийг баталсан.[footnoteRef:22] Уг хөтөлбөрийн 2.1.5-д “зохих сан бий болгох, иргэдийг гэмт халдлагаас хамгаалах даатгалд хамруулах эдгээр гэмт хэргийн улмаас учирсан хохирлыг нөхөн төлүүлэх эх үүсвэрийг бүрдүүлж, эхний ээлжид хариуцагч нь тодорхойгүй, эсхүл төлбөрийн чадваргүй иргэдийн хохирлыг төр урьдчилан төлж, хариуцагчаар нөхөн төлүүлэх журмыг хуулиар тогтоон хэрэгжүүлж цаашид боловсронгуй болгоно.” гэж заасан зорилттой нийцэхгүй байна. [22:  “Монгол Улсад хүний эрхийн хөтөлбөр батлах тухай” Улсын Их Хурлын 2003 оны 41 дүгээр тогтоол, Төрийн мэдээлэл эмхтгэл, 2003 он №42, https://legalinfo.mn/mn/detail?lawId=6265 ] 


Иймд гэмт хэргийн хохирогчид олгох нөхөн төлбөрийг заавал шүүхийн шийдвэрийг үндэслэхгүйгээр тодорхой эмнэлгийн баримтад үндэслэн шаардлагатай үед урьдчилан олгож байх зохицуулалтыг хийх шаардлагатай байна.   

Гэмт хэргийн хохирогчид нөхөн төлбөр олгох сангийн санхүүжилтийн хэлбэрийн хувьд дээрх зохицуулалтад нэг ойлгомжгүй, практикт хуулийг нэг мөр хэрэгжүүлэхэд хүндрэлтэй зохицуулалт байна.

Энэ нь Гэмт хэргийн хохирогчид нөхөн төлбөр олгох сангийн зарцуулалт нь гэмт хэргийн хохирогчид нөхөн төлбөр олгохоор заасан бөгөөд дээрх хуулийн 23 дугаар зүйлийн 23.1.1, 23.1.2-т заасан хэлбэрээр олгох боломжгүй юм. Тодруулбал, уг сангаас ямар нэг ажил, үйлчилгээг гүйцэтгэсэн асуудал энд яригдахгүй болно.  

Нөгөө талаас дээрх хуулийн 10 дугаар зүйлийн 10.3.1 /эмчилгээний зардал;/, 10.3.2./оршуулгын зардал;/ 10.3.3. /хөдөлмөрийн чадвараа алдсанаас дутуу авсан цалин хөлс, түүнтэй адилтгах орлого./ зэрэг нь ажил, үйлчилгээнд огт хамаарахгүй байна. Энэхүү зохицуулалтад заасан “бараа, ажил, үйлчилгээ” гэдэг ойлголтыг эдийн засгийн утгаар ойлгох бөгөөд үүнийг Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийн 4 дүгээр зүйлийн 4.1.1, 4.1.4, 4.1.20-д тус тус нэр томьёог дараах байдлаар тодорхойлсон байдаг. Үүнд:

Төрийн болон  орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийн 4 дүгээр зүйл:

· 4.1.1-д "ажил" гэж барилга байгууламж, инженерийн дэд бүтцийг барих, засварлах, өргөтгөх, буулгах, шинэчлэх, геологийн судалгаа хийх болон тэдгээрт холбогдох тоног төхөөрөмжийг угсрах, суурилуулах, турших, тохируулах зорилгоор хүн хүч, машин техник, тоног төхөөрөмж, материал, технологийг хослуулан ашиглаж гүйцэтгэх ажлыг болон түүнийг дагалдан нийлүүлэх барааг;
· 4.1.4-т "бараа" гэж эдийн засгийн ач холбогдол, үнэ бүхий худалдах, солилцох, түрээслэх боломжтой эд юмс, бэлэн шийдэл бүхий биет бус хөрөнгө болон тухайн барааг дагалдан үзүүлэх ажил, үйлчилгээг;
· 4.1.20-д "үйлчилгээ" гэж энэ хуулийн 4.1.1-д заасан ажил гүйцэтгэхэд хамаарахгүй угсралт, суурилуулалт, туршилт, тохируулгын, эсхүл тусгай мэдлэг, ур чадварын үндсэн дээр үзүүлж байгаа мэргэжлийн үйл ажиллагааг; гэж тодорхойлсон.

Засгийн газрын тусгай сангийн тухай хуулийн 10 дугаар зүйлийн 10.5-д “Гэмт хэргийн хохирогчид нөхөн төлбөр олгох сангаас гэмт хэргийн хохирогчид нөхөн төлбөр олгох журмыг Засгийн газар батална.” гэж заасны дагуу Засгийн газрын 2020 оны 220 дугаар тогтоолын хавсралтаар “Гэмт хэргийн хохирогчид нөхөн төлбөр олгох журам”-ыг баталсан. Уг журмаар Гэмт хэргийн хохирогчид нөхөн төлбөр олгох сангийн хөрөнгийг хохирогчид олгох процесс ажиллагааг журамласан. 

Гэмт хэргийн хохирогчид нөхөн төлбөр олгох журмын 5-д зааснаар хохирогчоос гаргасан нөхөн төлбөр авах хүсэлтийг хянасны үндсэн дээр Хууль зүй, дотоод хэргийн сайдын тушаалаар нөхөн төлбөрийг олгохоор шийдвэрлэх бөгөөд хохирогчийн банкны хадгаламжийн, эсхүл харилцах дансанд шилжүүлэхээр заасан байна.

[bookmark: _Hlk182147116]Үүнээс дүгнэхэд Засгийн газрын тухай хуулийн 23 дугаар зүйлийн 23.1.1, 23.1.2-т заасан санхүүжилтийн хэлбэр нь Гэмт хэргийн хохирогчид нөхөн төлбөр олгох сангийн санхүүжилтийн хэлбэртэй нийцэхгүй байх бөгөөд үүнтэй холбоотой харилцааг Засгийн газрын 2020 оны 220 дугаар тогтоолоор батлагдсан Гэмт хэргийн хохирогчид нөхөн төлбөр олгох журмаар нөхөн зохицуулж байна. Иймд Засгийн газрын тухай хуулийн 23 дугаар зүйлийн 23.1-д заасан санхүүжилтийн хэлбэрийг судлагдаж буй сангийн онцлогтой уялдуулан хэлбэрийг нэмэгдүүлэх нь зүйтэй байна.

Дээрх хууль болон журмын дагуу 2012-2023 оны хооронд Хууль зүй, дотоод хэргийн сайдын нийт 30 удаагийн тушаалаар 516 хохирогч иргэнд 3.251.469.994 /гурван тэрбум хоёр зуун тавин нэгэн сая дөрвөн зуун жаран есөн мянга есөн зуун ерэн дөрөв/ төгрөгийн[footnoteRef:23] нөхөн төлбөрийг “Гэмт хэргийн хохирогчид нөхөн төлбөр олгох сан”-аас олгосон байдаг. Ингэж шийдвэр гаргаж олгохдоо дээрх журамд заасны дагуу олгохоор шийдвэрлэсэн нөхөн төлбөрийн хэмжээгээр хохирогчийн банкны дансанд шилжүүлдэг байна. [23:  Гэмт хэргийн хохирогчид нөхөн төлбөр олгох журмын хэрэгжилтийн танилцуулга, 2023 он, Шүүхийн шийдвэр гүйцэтгэх ерөнхий газар] 


Зарим гадаад улсын харьцуулсан судалгаа. 
										Хүснэгт 9
	д/д
	Улсын нэр
	Тусгайлсан сантай эсэх
	Сангийн төрөл
	Сангийн харьяалах
байгууллага
	Нөхөн олговор олгох шийдвэр гаргах этгээд
	Сангийн санхүүжилтийн эх үүсвэр

	1
	Япон 
	тийм
	· Гэмт хэргийн хохирогчид дэмжлэг үзүүлэх сан
	Олон нийтийн аюулгүй байдлын комисс
	Зөвлөл
Зөвлөлийн дарга буюу Хууль зүйн сайд эсхүл Хууль зүйн дэд сайдын тушаал
	· Засгийн газар
· Хандив


	2
	БНСУ
	тийм
	· Амь үрэгдэгсдийн гэр бүлд үзүүлэх тусламжийн сан,
· Хөгжлийн бэрхшээлийг арилгах, хүнд бэртлийг арилгах сан
	Зөвлөл
	Ерөнхийлөгчийн зарлиг
	· Улсын төсөв

	3
	Австри 
	үгүй
	
	Холбооны нийгмийн асуудал, хөгжлийн бэрхшээлтэй иргэдийн асуудал эрхэлсэн алба
	Холбооны нийгмийн асуудал, хөгжлийн бэрхшээлтэй иргэдийн асуудал эрхэлсэн алба
	Холбооны сан

	4
	Болгар
	үгүй 
	
	Үндэсний зөвлөл
	Хууль зүйн сайдын тушаалаар
	Улсын төсөв,
Хууль зүйн яамны төсөвт тусган санхүүжүүлдэг.

	5
	Эстони
	үгүй
	
	Нийгмийн даатгалын зөвлөл
	Нийгмийн даатгалын зөвлөлийн даргын тушаал
	Улсын төсөвт, Төрөөс Нийгмийн даатгалын зөвлөлийн төсөвт тусган санхүүжүүлдэг.



Зарим улсад тухайлбал дээрх хүснэгтэд дурдсан улсад хохирогчид олгох нөхөн төлбөрийг шүүхийн шийдвэрээс үл хамааран төрийн байгууллагын шийдвэрээр гэмт хэрэг гарсны дараа хохирогчийн хүсэлтийг судлан үзэж нөхөн олговрыг олгодог байна. 

[bookmark: _Hlk182147155]	Иймд зөвхөн шүүхийн шийдвэрийг үндэслэн Хууль зүй, дотоод хэргийн сайдын тушаалаар Гэмт хэргийн хохирогчид нөхөн төлбөр олгох сангаас хохирогчид нөхөн төлбөрийг олгож байгаа нь хууль зүйн үндэслэлтэй, хуульд нийцэх зарчмыг баримталж байгаа хэдий боловч тухайн сангийн зорилгыг бүрэн хангаж чадахгүй байна гэж үзэхээр байна. Өөрөөр хэлбэл, Эрүүгийн хуулийн тусгай ангийн 11.1 дүгээр зүйл /Хүний эрүүл мэндэд хүнд хохирол санаатай учруулах-96.1, 96.2/, 11.4 дүгээр зүйл /Хүний эрүүл мэндэд хүндэвтэр хохирол санаатай учруулах/, 12.1 дүгээр зүйл  /Хүчиндэх -126.2, 126.3/, 29.8 дугаар зүйл /Террор үйлдэх -1781.2/, 21.12 дугаар зүйл /Эрүү шүүлт тулгах -251.2, 251.3/, 12.3 дугаар зүйл  /Бэлгийн мөлжлөг/-, 15.5 дугаар зүйл /Хууль бусаар үр хөндөх/, 15.3 дугаар зүйл /Хүний цус, эс, эс эрхтнийг хууль бусаар авах/ гэмт хэргийн хохирогчид эрүүгийн хэрэг хянан шийдвэрлэх ажиллагааны урт удаан хугацааг хүлээхгүй эмчилгээ, нөхөн сэргээлтийн төлбөр нэн яаралтай шаардлагатай байх тохиолдол байна. 

	Гэм буруугийн шүүхийн шийдвэр гарахаас үл хамааран хохирогч болон түүнд учирсан хохирлын асуудал байдаг тул үүнийг шүүхийн шийдвэргүйгээр нэн яаралтай эмчилгээ, нөхөн сэргээлтийн шаардлагатай төлбөрийг олгож, шүүхийн шийдвэр гарсны дараа гэм буруутай этгээдээс нөхөн төлүүлэх зохицуулалтыг бий болгох шаардлагатай байна.

	Түүнчлэн Гэмт хэргийн хохирогчид олгох нөхөн төлбөрийн сангийн санхүүжилтийн хэлбэрийг уг сангийн онцлогт тохируулан хуульд шинээр тусгах нь зүйтэй байна.
	
[bookmark: _Hlk182147979]3.4.Гэмт хэргийн хохирогчид нөхөн төлбөр олгох сангийн удирдлага, зохион байгуулалт, тайлагналттай холбоотой зохицуулалтын үнэлгээний дүгнэлт

Гэмт хэргийн хохирогчид нөхөн төлбөр олгох сангийн удирдлага, зохион байгуулалт, тайлагналттай холбоотой зохицуулалтад хийсэн үнэлгээний хүрээ, тогтоосон шалгуур үзүүлэлт, харьцуулах хэлбэр, шалгуур үзүүлэлтийн томьёоллыг 5 дугаар хүснэгтэд харуулав.
				

					Хүснэгт 10

	Үнэлгээний хүрээ
	Тогтоосон шалгуур үзүүлэлт
	Харьцуулах хэлбэрийг сонгох
	Шалгуур үзүүлэлтийг томьёолох

	Тавдугаар бүлэг. Гэмт хэргийн хохирогчид нөхөн төлбөр олгох сангийн удирдлага, зохион байгуулалт, тайлагналт
(§23)
	Практикт нийцэж буй байдал

Гэмт хэргийн хохирогчид нөхөн төлбөр олгох сангийн удирдлага, зохион байгуулалт, тайлагналтын зохицуулалт нь практикт хэрхэн хэрэгжиж байна вэ?
	Тохиолдол судлах

Бусад улсад Гэмт хэргийн хохирогчид нөхөн төлбөр олгох сангийн удирдлага, зохион байгуулалт, тайлагналтын зохицуулалтыг хэрхэн хийдэг вэ?
	Гэмт хэргийн хохирогчид нөхөн төлбөр олгох сангийн удирдлага, зохион байгуулалт, тайлагналтын зохицуулалт нь үр дүнтэй байгаа эсэх?



Засгийн газрын тусгай сангийн тухай хуулийн 22 дугаар зүйлийн 22.3-т “энэ хуулийн 5.3.2, 5.3.5, 5.3.13, 5.3.20, 5.3.25-д зааснаас бусад тусгай санд зориулан ажлын алба байгуулахыг хориглоно. Ажлын албаны орон тооны хязгаарыг Засгийн газар батална.” гэж заасан байдаг. Гэмт хэргийн хохирогчид нөхөн төлбөр олгох сан нь 22.3-т зааснаар ажлын алба байгуулахыг хориглох бөгөөд Гэмт хэргийн хохирогчид нөхөн төлбөр олгох сан нь ажлын албагүй байхаар заасан байна. 

Засгийн газрын 2020 оны 220 дугаар тогтоолоор батлагдсан Гэмт хэргийн хохирогчид нөхөн төлбөр олгох журмын 3.1-д уг сангийн удирдлагыг хууль зүйн асуудал эрхэлсэн Засгийн газрын гишүүн хариуцан гүйцэтгэхээр заасан байна. Харин уг сангийн хөрөнгийг бүрдүүлэх, зарцуулах болон хяналт тавьж, тайлагнах үйл ажиллагаанд хууль зүй, дотоод хэргийн асуудал эрхэлсэн төрийн захиргааны төв байгууллагын холбогдох нэгж мэргэжил, арга зүйн дэмжлэг үзүүлж, хэрэгжилтийг зохион байгуулж ажиллахаар дээрх журамд заасан байна.

Засгийн газрын тусгай сангийн тухай хууль болон Гэмт хэргийн хохирогчид нөхөн төлбөр олгох журмын холбогдох дээрх зохицуулалтаас үзвэл сан нь тусгайлсан ажлын албагүй бөгөөд Хууль зүй, дотоод хэргийн яам, Хууль зүй, дотоод хэргийн сайд сангийн удирдлагыг бүрэн хариуцаж байна. Энэ нь хуульд заасан гэмт хэргийн хохирогчид нөхөн төлбөр олгохдоо удирдлагын зохицуулалт нь Засгийн газрын тусгай сангийн тухай хуульд хангалттай байхгүй байна. Харин гэмт хэргийн хохирогчид нөхөн төлбөр олгох журмаар нөхөн зохицуулж байна.

Харин гэмт хэргийн төрөл, зарцуулалтыг нэмэгдүүлэх, шүүхийн шийдвэр гаргахаас өмнө шаардлагатай хохирогчид нөхөн төлбөр олгох зэрэгт ажиллах тусгайлсан ажлын албатай байх шаардлагатай болно. 

Хүснэгт 11

	д/д
	Улсын нэр
	Тусгайлсан сантай эсэх
	Сангийн төрөл
	Сангийн харьяалах
байгууллага
	Нөхөн олговор олгох шийдвэр гаргах этгээд

	1
	Япон
	тийм
	-Гэмт хэргийн хохирогчид дэмжлэг үзүүлэх сан 
	Олон нийтийн аюулгүй 
	Зөвлөл 
Зөвлөлийн дарга буюу Хууль зүйн сайд 

	2
	БНСУ
	тийм
	Амь үрэгдэгсдийн гэр бүлд үзүүлэх тусламжийн сан, 
- Хөгжлийн бэрхшээлийг арилгах, хүнд бэртлийг арилгах сан 
	Зөвлөл 

	Ерөнхийлөгчийн зарлиг 


	3
	Австри
	Үгүй
	 
	Холбооны нийгмийн асуудал, хөгжлийн бэрхшээлтэй иргэдийн асуудал эрхэлсэн алба 
	Холбооны нийгмийн асуудал, хөгжлийн бэрхшээлтэй иргэдийн асуудал эрхэлсэн алба 


	4
	Болгар
	Үгүй
	
	Үндэсний зөвлөл 

	Хууль зүйн сайдын тушаалаар 

	5
	Эстони
	Үгүй
	
	Нийгмийн даатгалын зөвлөл 

	Нийгмийн даатгалын зөвлөлийн даргын тушаал 



Дээрх харьцуулсан судалгаанаас үзвэл шийдвэр гаргах албан тушаалтан нь ерөнхийлөгч, эсхүл хууль зүйн сайд байна, харин сан нь зөвлөл, нийгмийн даатгалын зөвлөл, үндэсний зөвлөл зэрэг байгууллагын харьяанд байх бөгөөд нөхөн төлбөр олгох шийдвэрийг гаргахад дэмжлэг үзүүлж ажилладаг байна.

Иймд сангийн эх үүсвэр, зарцуулалтыг төрөл, хэлбэр, гэмт хэргийн төрөл, түүнчлэн шүүхийн шийдвэр гарахаас өмнө шийдвэрлэн нөхөн төлбөрийг нэн даруй олгох механизмыг бүрдүүлэхэд тодорхой ажлын алба, зөвлөл ажиллах нь хэрэгтэй гэж үзэж байна.


3.5.Гэмт хэргийн хохирогчид нөхөн төлбөр олгох сангийн хяналт хэрэгжилтийг үнэлгээний дүгнэлт

Гэмт хэргийн хохирогчид нөхөн төлбөр олгох сангийн хяналт хэрэгжилтийг холбогдох зохицуулалтад хийсэн үнэлгээний хүрээ, тогтоосон шалгуур үзүүлэлт, харьцуулах хэлбэр, шалгуур үзүүлэлтийн томьёоллыг 8 дугаар хүснэгтэд харуулав.

Хүснэгт 12

	Үнэлгээний хүрээ
	Тогтоосон шалгуур үзүүлэлт
	Харьцуулах хэлбэрийг сонгох
	Шалгуур үзүүлэлтийг томьёолох

	Гэмт хэргийн хохирогчид нөхөн төлбөр олгох сангийн хяналт (§25)
	Практикт нийцэж буй байдал

Гэмт хэргийн хохирогчид нөхөн төлбөр олгох сангийн хяналт тавих зохицуулалт нь практикт хэрхэн хэрэгжиж байна вэ?
	Тохиолдол судлах

Гэмт хэргийн хохирогчид нөхөн төлбөр олгох сангийн хяналтыг хэрхэн хийдэг вэ?
	Гэмт хэргийн хохирогчид нөхөн төлбөр олгох сангийн хяналтын зохицуулалт нь үр дүнтэй байгаа эсэх?




	Засгийн газрын тусгай сангийн тухай хуулийн 25 дугаар зүйлийн 25.1-д “Төсвийн тухай хуулийн 69 дүгээр зүйлд заасан журмын дагуу тусгай сангийн хөрөнгийн зарцуулалтад хяналт, шалгалт хийнэ.”, 25.2-т “Улсын Их Хурлын холбогдох Байнгын хороо шаардлагатай гэж үзвэл тусгай сангийн хөрөнгийн зарцуулалтын тайланг хэлэлцэж болно.”, 25.3-т “Засгийн газрын нөөц сангийн хөрөнгийн зарцуулалтын явцад санхүү, төсвийн асуудал эрхэлсэн төрийн захиргааны төв байгууллага хяналт тавина.” гэж заасан байна. Тайлбарлавал, уг сангийн зарцуулалтад 1-д дотоод хяналт буюу ХЗДХЯ-ын дотоод хяналтын газар, 2-т уг сан нь төсвийн бүрэлдэхүүн хэсэг болдог тул өмчлөгчийн хяналтыг УИХ-ын холбогдох Байнгын хороо, 3-т Засгийн газрын хяналтыг төсвийн асуудал эрхэлсэн төрийн захиргааны төв байгууллага хийхээр заасан болно.   Харин олон нийтийн хяналтын талаар уг хуульд зохицуулалт байхгүй байна. Зөвхөн Шилэн дансны тухай хуулийн 16 дугаар зүйлд заасны дагуу санхүүгийн мэдээлэл байдлаар шилэн дансны цахим хуудаст байршдаг байна. Гэвч энэ цахим хуудастай холбогдоогүй мэдээлэлгүй байна.

Байгууллагын дотоод аудитын нэгжээс тухайн сангийн зарцуулалтад хяналт тавьж, аудитыг тухайн бүр хийдэг нь энэхүү зохицуулалт нь хэрэгжиж байгааг илтгэж байна. Түүнчлэн Сангийн яамнаас 2019 онд Засгийн газрын тусгай сангийн зарцуулалтын байдал, санхүүгийн үйл ажиллагаанд хийсэн шалгалтын хүрээнд Гэмт хэргийн хохирогчид нөхөн төлбөр олгох сангийн санхүүгийн үйл ажиллагаанд шалгалтыг хийсэн байдаг.



ДӨРӨВ.НЭГДСЭН ДҮГНЭЛТ ДҮГНЭЛТ, ЗӨВЛӨМЖ

Засгийн газрын тусгай сангийн тухай хуулийн 10 дугаар зүйлийн Гэмт хэргийн хохирогчид нөхөн төлбөр олгох сангийн зохицуулалт болон холбогдох бусад зохицуулалтын хэрэгжилтийг судалж Засгийн газрын 2016 оны 59 дүгээр тогтоолын 6 дугаар хавсралтаар баталсан “Хууль тогтоомжийн хэрэгжилтийн үр дагаварт үнэлгээ хийх аргачлал”-ын дагуу үнэлгээ хийв.

Энэхүү судалгааны хүрээнд, гэмт хэргийн хоригчид нөхөн төлбөр олгох сангийн үүсэл, уг сангийн санхүүжилтийн эх үүсвэр, зарцуулалт, удирдлага зохион байгуулалт, хяналт тайлагналтын зохицуулалтыг хөндсөн. Үнэлэх үе шатанд томьёолсон шалгуур үзүүлэлтийн дагуу судалсан үр дүнд тулгуурлан дараах дүгнэлт, зөвлөмжийг боловсруулав. Үүнд:

Гэмт хэргийн хохирогчид нөхөн төлбөр олгох сангийн эх үүсвэр, түүний зохицуулалт, зорилгодоо хүрсэн эсэх

Засгийн газрын тусгай сангийн тухай хуулийн 6 дугаар зүйл болон 10 дугаар зүйлд зааснаар уг сангийн санхүүжилтийн эх үүсвэр нь 1-д улсын төсөв, 2-т хандив, тусламж, 3-т шүүхээс ногдуулсан торгох ялыг биелүүлж, төсөвт тушаасан мөнгөн хөрөнгийн 60 хувьтай тэнцэх хэмжээний хөрөнгө, 4-т шүүхийн хүчин төгөлдөр шийдвэрээр Засгийн газрын тусгай сангийн тухай хуулийн 10.3-т заасан  21 төрлийн гэмт хэрэгт гэм буруутай нь шүүхээр тогтоогдсон этгээдээс хохирол барагдуулсан төлбөр зэрэг 4 эх үүсвэрээс бүрдэхээр заасан боловч зөвхөн торгох ялын мөнгөн хөрөнгийн 60 хувьтай тэнцэх хэмжээний хөрөнгө, хохирол барагдуулсан төлбөрөөс уг сан эх үүсвэрээ бүрдүүлж байна.  Эрүүгийн хуулийн 7.5 дугаар зүйлийн 3-т “Хураан авсан хөрөнгө, орлогыг бусдад учруулсан хохирлыг нөхөн төлөх, хэрэг шалган шийдвэрлэх ажиллагааны зардалд зарцуулна. Гэмт хэрэг үйлдэж олсон хөрөнгө, орлогын хэмжээ нь хохирлоос илүү гарсан тохиолдолд улсын төсөвт шилжүүлнэ.” гэж заасан байна. Мөн Эрүүгийн хуулийн 7.5 дугаар зүйлийн 4-т “Гэмт хэрэг үйлдэж олсон эд зүйл, түүний үнэ, гэмт хэрэг үйлдэхэд ашигласан тээврийн хэрэгсэл, уналга, галт зэвсэг, зэвсэг, тусгайлан бэлтгэсэн зэвсгийн чанартай зүйл нь тухайн гэм буруутай этгээдийн өмчлөлд байсан нь тогтоогдсон тохиолдолд түүнийг хураан авч хадгалах, устгах, гэмт хэргийн хохирол нөхөн төлөхөд зарцуулна.” гэж заасан байна. Үүнээс үзэхэд гэмт хэргийн хохирлыг нөхөн барагдуулснаас үлдсэн хөрөнгийг улсын төсөвт шилжүүлэхээр заасан байна. Гэвч уг сангийн санхүүжилтийн эх үүсвэрийн гол хэсэг нь улсын төсөв боловч практикт энэ нь хэрэгжихгүй байгаа тул бусад боломжит эх үүсвэрээс ялангуяа үндэслэлгүйгээр хөрөнгөжих болон авлигын гэмт хэрэгт бодит хохирол гарахгүй байх боломжтой бөгөөд тухайн авлигын гэмт хэргээс хураагдсан эд зүйлийг уг санд төвлөрүүлэх боломжтой болно.

Палермогийн конвенцод зааснаар гэмт хэрэг үйлдэж олсон орлогыг гэмт хэргийн хохирлыг барагдуулахад зарцуулах зарчимтай. 

Иймд хүний зөрчигдсөн эрхийг хангах, олон улсын конвенцоор хүлээсэн үүргээ биелүүлэх, олон улсын хүний эрхийн тайланд дурдсан зөвлөмжийг биелүүлэх, хүний зөрчигдсөн эрхийг сэргээх үндсэн зорилгыг биелүүлэх хүрээнд Гэмт хэргийн хохирогчид нөхөн төлбөр олгох сангийн санхүүжилтийн эх үүсвэрийг нэмэгдүүлэх, тухайлбал, үндэслэлгүйгээр хөрөнгөжих, авлига авах гэмт хэрэг үйлдэж олсон орлогыг уг санд төвлөрүүлэх нь зүйтэй байна.

Гэмт хэргийн хохирогчид нөхөн төлбөр олгох сангийн зарцуулалтын эрх зүйн орчин зорилгодоо хүрсэн эсэх, практикт нийцэх эсэх

Гэмт хэргийн хохирогчид нөхөн төлбөр олгох сангийн зарцуулалт нь Эрүүгийн хуульд заасан нийт 21 төрлийн гэмт хэргийн улмаас зөвхөн хүний амь нас хохирсон, хүнд, хүндэвтэр гэмтэл учирсан тохиолдолд хэрэглэх буюу хохирогчид учирсан бодит хохирлыг нөхөн төлөхөд зарцуулагдахаар заасан байна.

Энэхүү бодит хохирлын нөхөн төлбөр нь Засгийн газрын тусгай сангийн тухай хуулийн 10 дугаар зүйлийн 10.3-т зааснаар 1-д оршуулгын зардал, 2-т эмчилгээний зардал, 3-т хөдөлмөрийн чадвараа алдсанаас дутуу авсан цалин хөлс, түүнтэй адилтгах орлого байхаар заасан. 

Ийнхүү гэмт хэргийн улмаас учирсан зөвхөн бодит хохиролд нөхөн төлбөр олгох нь уг сангийн үндсэн зорилгод бүрэн хүрэхгүй байна. Энэхүү сангийн үндсэн зорилгыг гэмт хэргийн ялангуяа Эрүүгийн хуульд заасан тодорхой төрлийн гэмт хэргийн хохирогчийн хохирлыг нөхөн төлөх буюу хүний зөрчигдсөн эрхийг сэргээхэд оршино гэж тодорхойлж байгаа тул бодит хохирлоос гадна сэтгэцэд учирсан хор уршгийг нөхөн барагдуулах зорилгыг эрхэмлэх нь зүйтэй.

Засгийн газрын тусгай сангийн тухай хуулийн 10 дугаар зүйлд Эрүүгийн хуульд заасан нийт 21 төрлийн гэмт хэргийн хохирогчид нөхөн төлбөр олгохоор заасан боловч гэмт хэргийн бүртгэл, төлбөр олгосон тоо баримтаас үзэхэд Эрүүгийн хуулийн Тусгай ангийн 10.1 /91.1/-д заасан хүнийг санаатай алах, 11.1 /96.1, 96.2/ буюу хүний эрүүл мэндэд хүнд хохирол санаатай учруулах, 11.4-т заасан хүний эрүүл мэндэд хүндэвтэр хохирол санаатай учруулах, 12.1 /126.1/-т заасан хүчиндэх гэмт хэргийн улмаас нас барсан, хүнд, хүндэвтэр гэмтэл учирсан хохирогчид нөхөн төлбөр олгосон байна.   Харин Эрүүгийн хуульд заасан бусад 16 төрлийн гэмт хэрэг нь 1 дүгээрт төдийлөн гардаггүй, 2 дугаарт уг гэмт хэргийн хохирогч нь тэр бүр хохиролдоо уг сангаас нөхөн төлбөр авах хүсэлт гаргадаггүй, 3 дугаарт хэрэг хянан шийдвэрлэх ажиллагааны явцад хохирлоо бүрэн барагдуулдаг байна.

Түүнчлэн шүүхээр гэм буруутай нь тогтоогдоогүй, хохирлын нөхөн төлбөрийг шүүхийн шийдвэрээр тогтоогоогүй, шүүхийн шийдвэр гараагүй байхад хохирогчид учирсан хүнд гэмтэлд яаралтай эмнэлгийн төлбөртэй тусламж үйлчилгээ шаардлагатай байвал Гэмт хэргийн хохирогчид нөхөн төлбөр олгох сангаас төлбөр олгох хууль зүйн хувьд боломжгүй байна. 

Монгол Улсын Их Хурлын 2003 оны 10 дугаар сарын 24-ний өдрийн 41 дүгээр тогтоолоор “Монгол Улсад хүний эрхийг хангах үндэсний хөтөлбөр”-ийг баталсан.[footnoteRef:24] Уг хөтөлбөрийн 2.1.5-д “зохих сан бий болгох, иргэдийг гэмт халдлагаас хамгаалах даатгалд хамруулах эдгээр гэмт хэргийн улмаас учирсан хохирлыг нөхөн төлүүлэх эх үүсвэрийг бүрдүүлж, эхний ээлжид хариуцагч нь тодорхойгүй, эсхүл төлбөрийн чадваргүй иргэдийн хохирлыг төр урьдчилан төлж, хариуцагчаар нөхөн төлүүлэх журмыг хуулиар тогтоон хэрэгжүүлж цаашид боловсронгуй болгоно.” гэж заасан байдаг.  Харин Засгийн газрын тусгай сангийн тухай хуульд тодорхой төрлийн гэмт хэргийн хохирогчид учирсан хохирлыг төр нөхөн барагдуулахаар хуульчилсан нь дэвшилттэй боловч учирсан хохирлыг бодит хохирлоор хязгаарласан, зөвхөн шүүхийн шийдвэр гарсны дараа нөхөн төлбөр олгохоор заасан, цөөн тооны гэмт хэргийн хохирогчоор хязгаарласан, хохирлыг зөвхөн эдийн хохирлоор хязгаарласан нь иргэдийн “бодит хохирлыг барагдуулах” зарчимд нийцээгүйн дээр Монгол Улсын Үндсэн хуулиар иргэнд олгосон “хохирол нөхөн төлүүлэх” эрх, “хүн бүр хууль шүүхийн өмнө эрх тэгш байх” зарчмыг бүрэн хэрэгжүүлээгүй байна.  [24:  “Монгол Улсад хүний эрхийн хөтөлбөр батлах тухай” Улсын Их Хурлын 2003 оны 41 дүгээр тогтоол, Төрийн мэдээлэл эмхтгэл, 2003 он №42, https://legalinfo.mn/mn/detail?lawId=6265] 


Иймд дээрх олон улсын эрх зүйн хэм хэмжээ, дотоодын бодлоготой уялдуулан  Засгийн газрын тусгай сангийн тухай хуулийн 10 дугаар зүйлд хамаарах гэмт хэргийн төрлийг нэмэгдүүлэх, гэмт хэргийн хохирогчид учирсан бодит хохирлоос гадна сэтгэцэд учирсан хор уршгийн нөхөн төлбөрийг дээрх сангаас олгох нь зүйтэй болно. 

Түүнчлэн хүний эрхийг хамгаалах, зөрчигдсөн эрхийг нөхөн сэргээх зорилгын хүрээнд тэр бүр гараад байдаггүй Засгийн газрын тусгай сангийн тухай хуулийн 10.3-т заасан зарим төрлийн гэмт хэргийг нөхөн төлбөр олгох сангийн зарцуулалтаас хасаж илүү оновчтой болгох олон улсын чиг хандлагад нийцүүлэхтэй холбоотой эрх зүйн орчныг боловсронгуй болгох шаардлагатай байна. Үүнд:

· Тус сангаас олгох нөхөн төлбөрийг хүртээмжтэй болгоход чиглэх хүрээнд илүү олон төрлийн шаардлагатай гэмт хэргийг хамруулах, ялангуяа хүүхдийн эсрэг гэмт хэргийг илүү оруулах,
· Зарим төрлийн хохирогч жишээлбэл, насанд хүрээгүй болон бэлгийн эрх, эрх чөлөөний эсрэг, хүний эрүүл мэндэд хүнд, хүндэвтэр хохирол санаатай учруулах зэрэг гэмт хэргийн хохирогчид заавал шүүхийн шийдвэрийг хүлээлгүй тус сангаас шаардлагатай эмчилгээний зардлыг шуурхай шийдвэрлэн олгох, улмаар гэм буруутай этгээдээс нэхэмжилдэг байх,
· Тус сангаас зарцуулах зарцуулалтын хэлбэрийг нэмэгдүүлэх;
· Тус сангаас санхүүжилт хийх санхүүжилтийн хэлбэрийг зөв тодорхойлох зэрэг болно. 


Гэмт хэргийн хохирогчид нөхөн төлбөр олгох сангийн шийдвэр, үндэслэлийн эрх зүйн зохицуулалт нь практикт болон үндсэн зорилгоо хангах эсэх

Шүүхийн хүчин төгөлдөр шийдвэрийг үндэслэн хууль зүйн асуудал эрхэлсэн Засгийн газрын гишүүний шийдвэрээр хохирогчид нөхөн төлбөрийг Гэмт хэргийн хохирогчид нөхөн төлбөр олгох сангаас олгодог. 

Гэмт хэргийн хохирогчид олгох нөхөн төлбөрийн хэмжээ шүүхийн хүчин төгөлдөр шийдвэрээр тодорхойлогдох бөгөөд гэмт хэргийн хохирогчид нөхөн төлбөр олгох сангаас хохирогчид олгосон нөхөн төлбөрийг шүүхийн шийтгэх тогтоолоор гэм буруутай болох нь тогтоогдсон этгээдээр санд буцаан төвлөрүүлэхээр Засгийн газрын тусгай сангийн тухай хуульд хуульчилсан. Харин шүүхийн шийдвэрээр нөхөн төлбөрийг тодорхойлоогүй, эсхүл шүүхийн шийдвэр гараагүй буюу гэмт этгээд тодорхойгүй, эсхүл шүүхийн шийдвэрээр цагаатгасан тохиолдолд хохирогчид нөхөн төлбөр олгогдохгүй, эсхүл гэмт буруутай этгээдийг тогтоож, шүүхээр хэргийг шийдвэрлэх хүртэлх хугацаанд хүлээгдэх асуудал гарна.[footnoteRef:25]  [25:  “Хохирлын сангийн тухай хуулийн хэрэгцээ, шаардлагыг урьдчилан тандан судлах” тайлан, Хууль зүй үндэсний хүрээлэн, 2021 он,] 


Өөрөөр хэлбэл, Эрүүгийн хуулийн тусгай ангийн 11.1 дүгээр зүйл /Хүний эрүүл мэндэд хүнд хохирол санаатай учруулах-96.1, 96.2/, 11.4 дүгээр зүйл /Хүний эрүүл мэндэд хүндэвтэр хохирол санаатай учруулах/, 12.1 дүгээр зүйл  /Хүчиндэх -126.2, 126.3/, 29.8 дугаар зүйл /Террор үйлдэх -1781.2/, 21.12 дугаар зүйл /Эрүү шүүлт тулгах -251.2, 251.3/, 12.3 дугаар зүйл  /Бэлгийн мөлжлөг/-, 15.5 дугаар зүйл /Хууль бусаар үр хөндөх/, 15.3 дугаар зүйл /Хүний цус, эс, эс эрхтнийг хууль бусаар авах/ гэмт хэргийн хохирогчид эрүүгийн хэрэг хянан шийдвэрлэх ажиллагааны урт удаан хугацааг хүлээхгүй эмчилгээ, нөхөн сэргээлтийн төлбөр нэн яаралтай шаардлагатай байх тохиолдол байна.

Олон улсын эрх зүйн хэм хэмжээ, Монгол Улсын Үндсэн хуульд заасан хүний эрхийг хамгаалах, зөрчигдсөн эрхийг сэргээх зарчмыг бүрэн дүүрэн хэрэгжүүлж чадахгүй байна. Энэ нь гэмт хэргийн хохирогчийн хохирлыг хангалттай хэмжээнд, шударгаар нөхөн барагдуулах зарчимд нийцээгүй гэж үзэж болохоор байна.[footnoteRef:26] [26:  Нээлттэй нийгэм форум. 2021 он, Эрүүгийн хэрэг хянан шийдвэрлэх тухай хуулийн дөчин тавдугаар бүлгийн хэрэгжилт. Судалгааны тайлан. IBSN:978-9919-9742-7-5] 


Мөн Монгол Улсын Их Хурлын 2003 оны 10 дугаар сарын 24-ний өдрийн 41 дүгээр тогтоолоор “Монгол Улсад хүний эрхийг хангах үндэсний хөтөлбөр”-ийг баталсан.[footnoteRef:27] Уг хөтөлбөрийн 2.1.5-д “зохих сан бий болгох, иргэдийг гэмт халдлагаас хамгаалах даатгалд хамруулах эдгээр гэмт хэргийн улмаас учирсан хохирлыг нөхөн төлүүлэх эх үүсвэрийг бүрдүүлж, эхний ээлжид хариуцагч нь тодорхойгүй, эсхүл төлбөрийн чадваргүй иргэдийн хохирлыг төр урьдчилан төлж, хариуцагчаар нөхөн төлүүлэх журмыг хуулиар тогтоон хэрэгжүүлж цаашид боловсронгуй болгоно.” гэж заасан зорилтыг хангаж чадахгүй байна. [27:  “Монгол Улсад хүний эрхийн хөтөлбөр батлах тухай” Улсын Их Хурлын 2003 оны 41 дүгээр тогтоол, Төрийн мэдээлэл эмхтгэл, 2003 он №42, https://legalinfo.mn/mn/detail?lawId=6265 ] 


Иймд зөвхөн шүүхийн шийдвэрийг үндэслэн Хууль зүй, дотоод хэргийн сайдын тушаалаар Гэмт хэргийн хохирогчид нөхөн төлбөр олгох сангаас хохирогчид нөхөн төлбөрийг олгож байгаа нь хууль зүйн үндэслэлтэй, хуульд нийцэх зарчмыг баримталж байгаа хэдий боловч тухайн сангийн зорилгыг бүрэн хангаж чадахгүй байна гэж үзэхээр байх тул шүүхийн шийдвэрийг үндэслэхгүйгээр тодорхой эмнэлгийн баримтад үндэслэн шаардлагатай үед урьдчилан олгож байх зохицуулалтыг хийх шаардлагатай байна.  

Түүнчлэн уг сангаас хохирогчийн хохирлыг барагдуулахад зарцуулсан хөрөнгийг буруутай этгээдээс гаргуулах ажлыг тухайн сангийн удирдлагаас хариуцан зохион байгуулах, түүний холбогдох эрх зүйн орчныг бүрдүүлэх нь зүйтэй болно.

Гэмт хэргийн хохирогчид нөхөн төлбөр олгох сангийн удирдлага, зохион байгуулалт, тайлагналттай холбоотой зохицуулалтын талаар

Засгийн газрын тусгай сангийн тухай хууль болон Гэмт хэргийн хохирогчид нөхөн төлбөр олгох журмын холбогдох зохицуулалтаас үзвэл сан нь тусгайлсан ажлын албагүй бөгөөд Хууль зүй, дотоод хэргийн яам, Хууль зүй, дотоод хэргийн сайд сангийн удирдлагыг бүрэн хариуцаж байна. Энэ нь хуульд заасан гэмт хэргийн хохирогчид нөхөн төлбөр олгох удирдлагын зохицуулалт нь Засгийн газрын тусгай сангийн тухай хуульд хангалттай байхгүй байна. Харин гэмт хэргийн хохирогчид нөхөн төлбөр олгох журмаар нөхөн зохицуулж байна.

Гэмт хэргийн төрөл, зарцуулалтыг нэмэгдүүлэх, шүүхийн шийдвэр гаргахаас өмнө шаардлагатай хохирогчид нөхөн төлбөр олгох зэрэгт ажиллах тусгайлсан ажлын албатай байх шаардлагатай болно. 

Дээрх харьцуулсан судалгаанаас үзвэл шийдвэр гаргах албан тушаалтан нь ерөнхийлөгч, эсхүл хууль зүйн сайд байна, харин сан нь зөвлөл, нийгмийн даатгалын зөвлөл, үндэсний зөвлөл зэрэг байгууллагын харьяанд байх бөгөөд нөхөн төлбөр олгох шийдвэрийг гаргахад дэмжлэг үзүүлж ажилладаг байна.

Иймд сангийн эх үүсвэр, зарцуулалтыг төрөл, хэлбэр, гэмт хэргийн төрөл, түүнчлэн шүүхийн шийдвэр гарахаас өмнө шийдвэрлэн нөхөн төлбөрийг нэн даруй олгох механизмыг бүрдүүлэхэд тодорхой ажлын алба, зөвлөл ажиллах нь хэрэгтэй гэж үзэж байна.

